
        
            
                
            
        

    
	И. С. ТУРГЕНЕВ

	 

	АНХНЫ ДУРЛАЛ

	(Тууж)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1982 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Оросын их зохиолч И. С. Тургеневын зохиолоос манай уншигчид «Ангуучны тэмдэглэл», «Муму», «Эцэг хүүхдүүд», «Хаврын цасны ус» «Ася» зэрэг зохиолуудыг эх хэлээрээ уншицгаасан билээ.

	Уншигч олондоо толилуулан буй «Анхны дурлал» тууж нь 1860 онд анх хэвлэгдэн гарсан байна. Энэ туужаа зохиогч өөрийнхөө эцэг эхийн амьдралаас, залуу зандан үеийнхээ анхны хайрын дурсамжаасаа үндэслэн бичиж, улмаар хамжлагат ёсыг халж байгаа үеийн Оросын амьдралыг харуулжээ.

	Тургеневын амьдрал бүтээлийг судлагчдын бичсэнээр бол зохиогч энэ тууждаа эцгээ дүрслэн бичжээ. Эцэг нь торгон цэргийн офицер, тухайн үедээ боловсролтой, юманд тоомсоргүй, хүйтэвтэр ханддаг боловч ялангуяа эмэгтэйчүүдийн дунд эелдэг зан гаргаж чаддагаар барахгүй хэний ч сэтгэлийг булаамаар сайхан хүн байжээ.

	Зохиолын гол баатар Зинаида ч бодит хүн байж. 1830-аад оны яруу найрагч Е. А. Шеховская мөн гэж зөвлөлтийн судлаач Н. Чернов үзжээ. Анхны хайрын манан дунд учраа олохгүй төөрөлдөн яваа залуу бол өөрөө байсан юм гэдгээ зохиолч амьд ахуй үедээ хэлж байжээ.

	Туужийг хэвлэгдэн гарсны дараа Л. Толстой, И. Герцен болон тэр үеийн нэртэй сэхээтэн, зохиолчид өндрөөр үнэлж байсан юм.

	Зохиолчийн өөрийнх нь хэлснээр: «...ямар ч юмыг нь санаанаасаа зохиогоогүй, бодит амьдралаас авсан...» энэхүү туужийг монголоор хэвлэн гаргаж оросын их зохиолч И. С. Тургеневын бас нэг шилдэг зохиолтой уншигч олныгоо танилцуулж байна.

	 

	Редактор Б. Пүрэвбаатар

	 

	 


АНХНЫ ДУРЛАЛ

	 

	Орчуулсан Д. Батсүх

	П. В. АННЕКОВТ ӨРГӨН БАРИВ

	 

	Зочид хэдийнээ таржээ. Цаг арван хоёр хагас цохив. Тасалгаанд гэрийн эзнээс гадна Сергей Николаевич, Владимир Петрович л хоцорсон байв. 

	Гэрийн эзэн хонх цохиод хоолны үлдэгдлийг хураахыг тушаав. Тэгээд тэрээр

	— За ингээд шийдэх шив дээ гээд түшлэгтэй сандалдаа лавхан сууж, сигари1 соронгоо, — Хүн бүр анхныхаа дурлалын тухай паянг ярих ёстой боллоо шүү. Одоо таны ээлж, Сергей Николаевич аа гэв. 

	Булцгар цагаан царайт, махлагдуу Сергей Николаевич гэрийн эзэн рүү харснаа дараа нь адар өөд ширтэв. 

	— Надад анхны дурлал гэж байгаагүй. Шууд хоёр дахиас нь эхэлсэн юм гэж эцэст нь хэлэв. 

	— Яагаад тийм байдаг бил ээ? 

	— Их амархан. Анх удаагаа нэлээд аятайхан нэгэн охины хойноос хэсэгхэн зуур давхиад үзэхдээ би арван наймтай байлаа. Гэхдээ түүний хойноос тийнхүү давхиж явахдаа энэ маань чухам саяхны шинэхэн зүйл биш мэт байдал гарган түүнээс хожим нь ч бусад бүсгүйн хойноос эргүүлж явахдаа яг тийм байдаг байв. Үнэнийг хэлэхэд анхны бөгөөд эцсийнхээ удаа би зургаан настайдаа асрагч эмэгтэйдээ дурласан юм. Гэтэл энэ маань бүр дээр үеийн удаж байгаа хэрэг шүү дээ. Тэр үеийн тухай тодорхой санах юмгүй болж мартагджээ. Саналаа ч гэсэн энэ маань хэнд сонирхолтой байх билээ дээ?

	— Тэгээд одоо яах вэ? гэж гэрийн эзэн хэлснээ, — Миний анхны дурлалд ч сонирхмоор зүйл бас л бага даа. Одоогийн гэргий Анна Ивановнатай танилцахаасаа өмнө би хэнд ч дурлаж байсангүй. Бидний хэрэг тун урагштай бүтсэн юм. Эцгүүд маань зуучлан ураг бололцоод бид хоёр ч гэсэн дорхноо бие биедээ хайр сэтгэлтэй болж түдэлгүй гэрлэсэн юм. Миний ярих юм хоёрхон үгэнд л багтана. Эрхмүүд минь, үнэнийг хэлэхэд анхны дурлалын тухай асуудал хөндөхдөө, настай гэхгүй ч гэсэн мөн залууд нь орохгүй гэрлээгүй та бүхэнд найдсан юм. Ингэхэд Владимир Петрович, та харин биднийг баясуулах юм биш биз дээ? гэв. 

	— Үнэндээ миний анхны дурлал ерийн гэмээргүй явдалд орж болох л юм гэж буурал сууж яваа хар үстэй дөч эргэм насны Владимир Петрович бага зэрэг түгдрэн хариулав. 

	— Өө! Харин бүр сайн… та яриач гэж гэрийн эзэн, Сергей Николаевич хоёр нэгэн зэрэг дуу алдав. 

	— За тэгье... эсвэл больдог ч юм уу даа. Ярихаа болъё. Би ярьж хөөрөхдөө чадамгай биш. Яриа маань ойлгомжгүй товчхон эсвэл хэт нуршсан гоомой болоод байдаг юм аа. Харин та нар зөвшөөрвөл санаснаа би бүгдийг дэвтэрт бичээд уншиж өгье.

	Найзууд эхэндээ зөвшөөрөхгүй байсан боловч Владимир Петрович өөрийнхөөрөө болгов. Хоёр долоо хоногийн дараа тэд дахин уулзаж, Владимир, Петрович хэлснээ биелүүллээ. Дэвтэртээ доорх зүйлийг бичжээ. 

	 

	I

	 

	Тэр үед би арван зургаан настай байв. 1833 оны зун болсон хэрэг. 

	Би эцэг эхтэйгээ Москвад суудаг байлаа. Манайх Калугийн боомтын ойролцоо Нескучный цэцэрлэгийн тушаа хөлсний зуслантай байлаа. Их сургуульд орох бэлтгэл хийж байгаа нэртэй, хийсэн юмаар тун ч бага айвуу тайвуухан байдаг байжээ. 

	Хэний ч хавчлага шахалтгүй бүрэн чөлөөтэй байдаг байв. Ялангуяа орос оронд гэнэт “дэлбэрэх бөмбөг шиг” (Comme une bombe) унав гэсэн бодолдоо хэрхэвч дасахгүй байсан муухай царайлан өдөржингөө орондоо хөлбөрдөг сүүлчийнхээ асрагч францаа явуулснаас хойш би чухам юу ч хийсэн боломжтой, дураараа болсон билээ. Эцэг маань надтай эелдэг боловч тоомсоргүй харьцаатай, ээж бол надаас өөр хүүхэдгүй атлаа намайг бараг хайхарч халамжилдаггүй, шал өөр зүйлд санаа нь зовдог байсан юм. Миний эцэг цэвэрхэн, залуу, сайхан эр, ээжтэй сэтгэлээр биш хөрөнгөнд нь болж өөрөөсөө арав эгч түүнтэй гэрлэжээ. Ээж минь гунигтай амьдардаг байсан юм. Сэтгэл нь үргэлж догдлон зовуурилж, эцгийг хардаж уурладаг байсан боловч нүүрэн дээр нь түүнээ гаргадаггүй байв. Ээж, ааваас маш эмээдэг мөн аав ч өөрт нь ширүүн, хөндий… ханддаг байв. Миний эцэг шиг тийм гол шиг айван тайван, биедээ эрэмшсэн зоргоороо хүнийг би хэзээ ч үзсэнгүй. 

	Зусланд өнгөрүүлсэн эхний хэдэн долоо хоногийг би хэзээ ч мартахгүй. Тэнгэр тун сайхан. Бид хотоос тавдугаар сарын есөнд яг Николай хутагтын дүйцэн өдөр нүүж ирэв. 

	Зуслангийнхаа эсвэл Нескучный цэцэрлэгээр, заримдаа боомтын цаагуур зугаалдаг байв. Кайдановын сурах бичиг ч юм уу, эсвэл ямар нэгэн ном авдаг боловч дэлгэж үздэг удаа тун цөөхөн, харин голдуу л урьд цээжилсэн олон шүлгээсээ өндөр дуугаар уншина. Сэтгэл хөөрөн зүрх нэг л тааламжтай эгдүү хүрэм ёгхийж, би нэг л юм хүлээгээд чухам юунаас ч юм зүрхшээгээд байгаа юм шиг бүхнийг хачирхан сонирхон юунаас ч буцахгүй юм бүхэнд бэлэн байв. Үүрээр тэмээн хараацай сүмийн хонхыг тойрон нисдэг шиг мөрөөдөл, бодол санаа минь нөгөө л сэтгэлд ургасан үзэгдлийг тойрон наадаж эргэлдэнэ. Би нэг хэсэгтээ бодлого болон гуниглан уйтгарлаж уйлж хайлдаг байлаа. Уянгат сайхан шүлэг ч юм уу, үдшийн гоо сайханд автагдан сэтгэл уярснаас болж асгаруулсан нулимс уйтгарын хажуугаар хавар цагийн ногоо мэт оргилсон залуу амьдралын баясгалант сэтгэл төрдөг байжээ. 

	Би морьтой байсан юм. Түүнийгээ өөрөө эмээллээд ганцаар аль болох холхон явж, өөрийгөө чадал шалгасан тэмцээнд оролцож байгаа хөлөг баатар хэмээн сэтгэж, морио давиран давхихад салхи чих рүү минь юутай хөгжүүн үлээдэг байв даа! Эсвэл нүүрээ тэнгэр өөд чиглүүлэн номин цэнхэр огторгуйг тэр чигээр нь сэтгэлдээ буулган авдаг байв. 

	Тэр үед эмэгтэй хүний дүр, эмэгтэй хүний хайр дурлалын тухай ямар нэгэн тодорхой дүрслэлээр ухаан санаанд минь хэзээ ч буудаггүй байсныг санаж байна. Гэтэл сэтгэн бодож байсан юм бүхэнд, мэдрэн байгаа юм бүхэнд маань ямар нэгэн шинэ зүйл, өгүүлж баршгүй амттай, нэг л таатай, эмэгтэй хүний гэмээр дутуу хагас ухамсарласан, ичмээр ч юм шиг ямар нэг далд совин нуугдаж байгааг мэдэрдэг байлаа. 

	Энэ совин, энэ хүлээсэн зүйл, миний бүх цогцост нэвтрэн, би түүгээр амьсгаалан, цусны минь дусал бүрд нэвтрэн урсаж… удалгүй биеллээ олох хувь тавилантай байжээ. 

	Манай зуслан баячуудын суудаг, багана бүхий нэг дүнзэн байшин, мөн хоёр намхан, жигүүрийн байшинтай байв. Зүүн жигүүрийн байшинд туурганы хямд үнэтэй цаас хийдэг бяцхан үйлдвэр байдаг байв… Тос толбо болсон халтар халаадтай, зүдэрсэн царайтай, эцэнхий, сэгсгэр үстэй арваад бяцхан хөвүүн хэвлэдэг машины дөрвөлжин тайрдаснуудыг шахдаг модон хөшүүрэг дээр байн байн үсрэн гарч эцэнхий биеийнхээ хар хүчээр уг цаасан дээр алаг эрээн хээг барлахыг үзэхээр би олонтоо очно. Баруун жигүүрийн байшин хоосон тул хөлслөхөөр болжээ. Таван сарын еснөөс хойш гурван долоо хоносны дараа нэгэн өдөр тэр байшингийн цонхны хаалт нээгдэж, эмэгтэй хүний царай үзэгдэн нэгэн айл орсон байлаа. Үдийн хоолны үеэр ээж гэрийн ахлах зарцаас манай шинэ хөрш ямар улс болохыг асуусныг санаж байна. Ноён Засекины хатан гэдгийг сонсоод эхлээд ээж нэлээд хүндэтгэмээр маягтай: “Аа ноёны хатан уу… гэснээ, — Бодвол ядуухандуу юм болов уу даа” гэж билээ. 

	— Хөлсний гурван тэргээр ирсэн шүү гэж гэрийн ахлах зарц, тавагтай хоолыг хүндэтгэн барих зуураа хэлээд, — Өөрийн уналгагүй мөн гэрийн тавилга ч гэсэн авах юмгүй хоосон.. гэж нэмэв. 

	— Өө тийм үү, уг нь ч зүгээр л юм даа гэж ээж хэлэв. 

	Эцэг, ээж өөд хүйтнээр харсанд цаадах нь дуугүй болов. 

	Үнэхээр ч Засекин ноёны хатан баян чинээлэг биш гэдэг нь хөлсөлж авсан байшинг нь харахад илэрхий. Хуучирч өмхөрсөн, давчуу, намхан ийм байшинд арай жаахан чинээлэг шиг улс бол суухааргүй байсан юм. Тэрхэн үедээ эл яриаг чихнийхээ хажуугаар өнгөрүүлсэн юм. Ноён гэдэг хэргэмийг нэг их тоогоогүйн учир нь би Шиллерийн “Дээрэмчин” зохиолыг дөнгөж саяхан уншсан байлаа. 

	 

	II

	 

	Үдэш бүр би буугаа барин цэцэрлэгээр хэсэж хэрээ намнадаг зуршилтай болсон юм. Энэхүү болгоомжтой, ховдог хомхой, муу зальтай шувууг би хэзээний үзэж чаддаггүй байв. Уг яриа болсон тэр өдөр би бас л цэцэрлэгийн модтой замаар дэмий хэсэж яваад (хэрээнүүд намайг мэддэг болчхоод, тэртээ холоос гуаглан бархирна) баруун жигүүрийн байшингийн араар ороосон тэдний цэцэрлэгийн нарийхан зурвас хэсгээс манай эзэмшлийг заагласан намхан хашаанд санамсаргүй ойртон очив. Толгой унжуулан явж байсан надад хүний дуу гэнэт сонстон хашаан дээгүүр хараад хөшиж орхив… жигтэй юм үзэгдэх нь тэр. 

	Надаас хэдхэн алхмын цаана бөөрөлзгөнийн ногоон төгөл дундах цоорхойд судалтай ягаан платьтай толгойгоо цагаан алчуураар боосон гоолиг охин зогсоно. Өөрийг нь тойрон зогссон дөрвөн залуугийн духыг, би нэрийг нь үл мэдэх харин багачууд тун сайн мэддэг жижигхэн бор цэцгээр ээлжлэн балбана. Бяцхан хүүдий мэт барьсан цэцэг нь духан дээр буухдаа пис писхийсэн дуу гаргана. Нөгөө залуус духаа тун дуртайяа ойртуулан өгнө. Охины хөдөлгөөнд (би түүнийг хажуугаас нь харж байв) цаанаа л нэг таатай энхрий, захирсан, дооглосон шинжтэйг хараад гайхаж бахадсанаас болж би арай л дуу алдчихсангүй, тэр сайхан дур булаам хурууг духандаа хүрүүлэхийн тул юугаа ч хайрламгүй санагдав. Үүрч явсан буу гулсан ногоон дээр унаж бүхнийг умартан тэрхүү гоолиг цогцос, сайхан хүзүү, гар, цагаан алчуур дороос үл мэдэг цухуйсан цагаан шар үс, хагас аниастай ухаалаг нүд, урт сормуус, зөөлөн булбарай хацрыг нь нүдээ бүлтэртэл ширтэв…

	— Залуу хүү, хүүе залуу хүү, хүний авгайг ингэж харж болдог юм уу? гэх нэг хүний дуу миний дэргэдхэн гэнэт сонстов. 

	Би цочсондоо давхийж дуугүй гөлрөв… Хашааны цаад талд тайрмал богино үстэй нэг хүн зогсоод над руу ёжтойхон харж байна. Яг энэ мөчид нөгөө охин ч над руу эргэн харав. Хөдөлгөөнтэй байрын хөгжүүн царайд нь том гэгчийн бор нүд харагдана. Тэр гэнэт чичгэнэн инээж, танан цагаан шүд яралзан хөмсгөө нэг л жоготой өргөв… Гэнэт сэтгэл хөөрөн газраас буугаа шүүрч аваад, хорон биш ч гэсэн хангинасан инээдээр үдүүлэн өрөөндөө гүйж ороод орон дээрээ савж ойчоод, гараараа нүүрээ даран хэвтэв. Зүрх учиргүй дэлсэж ичиж зовсон ч гэлээ тун хөгжүүн, урьд хожид байгаагүйгээр сэтгэл хөдөлсөн байв. 

	Жаахан амраад үсээ самнан, хувцсаа цэвэрлээд цайгаа уухаар доошоо буув. Залуу охины дүрс нүдэнд минь үзэгдэн зүрх дэлсэхээ больсон авч нэг л аятайхан сэтгэл өвдөнө. 

	— Чи чинь яачхав аа? Хэрээ агнаа юу? гэж гэнэт эцэг асуув. 

	Би бүгдийг яримаар байсан авч биеэ барьж дотроо инээмсэглэв. Унтахаар хэвтэхдээ, яагаад ч юм бүү мэд, нэг хөл дээрээ гурав дахин эргэж, анхилуун үнэртэй тос түрхээд, үхсэн юм шиг бөх унтлаа. Үүрээр түр зуур сэрж толгойгоо өндийлгөөд эргэж орчноо тун баясгалантайгаар харчхаад дахиад унтав. 

	 

	III

	 

	“Яаж эдэнтэй танилцах билээ” гэсэн бодол өглөө босмогц сэтгэлд оров. Цай уухын өмнө цэцэрлэгт очсон боловч хашаанд нэг их ойртсонгүй, мөн хэнийг ч харсангүй. Цай уусныхаа дараа зуслангийн өмнүүр гарсан гудамжаар хэд хэдэн удаа өнгөрч холоос тэдний цонх өөд харав… Хөшигний цаагуур түүний царай харагдах шиг болсонд би цочирдон айж хурдхан холдохын өмнө болов. Цэцэрлэгийн өмнөх элстэй тэгш газраар нааш цааш алхлан явж байхдаа “Яаж ийгээд танилцах л юм сан. Чухам яаж? Энэ л хэцүү байна даа” гэж бодол болж явав. Өчигдрийнхөө уулзалтыг нэгд нэгэнгүй сэтгэлдээ ургуулан, яагаад ч юм, ялангуяа намайг харан доогтойхон инээснийг нь тодхон санав… Ийнхүү сэтгэлээ догдлуулан, янз янзын арга сүвэгчлэн байтал хувь тавилан маань халамжлан туслав. 

	Миний эзгүйд ээж маань, шуудангийн зарлал, хямд архины бөглөөнд байдаг хар хүрэн лацаар лацадсан бор цаасан дээр бичсэн захидал шинэ хөрш авгайгаас авчээ. Алдаа мадагтай, мурийж сарайлган бичсэн тэр захидалд ноёны хатан манай эхийг ивээл үзүүлэхийг гуйсан байв. Ноёны хатны захидалд өгүүлсэн ёсоор маш чухал хэрэг явдалтай байсан тэр хатны болон үр хүүхдийн нь хувь заяа хамаарах дээгүүр тушаалын догь сүрхий улсыг манай эх сайн таньдаг байв. 

	“Би сурвалжит авгай, сурвалжит авгайдаа ханддаг ёсоор ийнхүү хичээнгүйлэн бичих завшаан тохиолдсонд баяртай байна” гээд захидлаа төгсгөхдөө ээжийг хүрэлцэн ирэхийг гуйжээ. Намайг гэртээ ирэхэд эх маань тавгүй байв. Учир нь эцэг эзгүй учир зөвлөх хүн байсангүй. “Сурвалжит ахайтан бас ноёны хатан хүнд хариу бичихгүй байж болохгүйн дээр яаж бичихийг эх маань мэдэхгүй эргэлзжээ. Францаар бичихэд болмооргүй юм шиг, оросоор бичье гэхэд эх маань өөрөө бичгийн дүрэмд сайн биш учраас яахыг мэдэхгүй нэрэлхээд байжээ. Намайг хүрч ирсэнд тун их баярлаж, ноёны хатанд тэр даруй очиж, манай эх эрхэмсэг ахайтанд чадах хэрээрээ тус хүргэхэд бэлхэн, нэг цагт морилон ирэхийг хүсэж байна гэж үгээр хэлэхийг надад тушаав. Миний нууц хүсэл ингэж гэнэт хурдан биелсэнд нь намайг баярлуулахын зэрэгцээ айлгасан боловч ийнхүү аягүйрхсэнээ мэдэгдсэнгүй юуны өмнө тасалгаандаа очиж шинэхэн зангиа, сюртук2 дээлээ өмсөв. Гэртээ голдуу төвөгшөөдөг ч гэсэн хүрэм, сөхдөг захтай цамц өмсдөг байв. 

	 

	IV

	 

	Жигүүрийн жижиг байшингийн давчуу новширхуу үүдний өрөөнд өөрийн эрхгүй бүх бие чичрэн орвоос амьдралдаа ч үзээгүй гүнзгий атираа болсон дух санчигтай, хүрэл шиг бараан царайтай, гунигтай онигор нүдтэй буурал үстэй, настай гэгчийн зарц намайг тосов. Тэр, давсалсан загасны мөлжсөн нурууны ястай таваг гартаа барьж өөр нэг өрөө рүү орсон хаалгыг хөлөөрөө түлхэн хаахдаа,

	— Танд юу хэрэгтэй вэ? гэж таслан чичгэнэсэн хоолойгоор асуув. 

	— Засекин ноёнтны хатан гэртээ бий юү? би асуух сацуу

	— Вонифатий! гэж үүдний цаанаас чичирсэн сөөнгөдүү дуугаар эмэгтэй хүн бархирав. 

	Зарц үг дуугүйгээр нуруугаараа эргэхэд нь зарцын хувцасны ар тал нь их элэгдэж мөн сүлдтэй ганцхан товчтойг нь би анзаарав. Тавгаа шалан дээр тавиад явчхав. 

	— Хороололд очсон уу? гэж нөгөө эмэгтэй асуух нь дуулдав. Зарц нэг юм дуугарсанд, — Өө, тийм үү… хүн ирээ юү? Хөрш айлын бага ноёнтон уу? Ор гэж хэл гэх нь сонсогдов. 

	— Зочдын өрөөнд морилно уу? гэж зарц дахин миний өмнө хүрч ирээд шалан дээр байгаа тавгийг авах зуураа хэлэв. Би хувцсаа засаад “зочдын өрөөнд” оров. 

	Энд тэнд яаруудуухан тавилчихсан ядуухан тавилтай тийм ч нямбай биш их новширхуу жижигхэн өрөөнд орлоо. Бариул нь хугарсан түшлэгтэй сандал дээр цонхны дэргэд тавь орчим насны царай муутай, үсээ засаж самнаагүй, хуучин ногоон платьтай, ноосон алчуураар хүзүүгээ ороосон нэг авгай сууж байв. Түүнийг жижиг хар нүд нь намайг нэвт харна. Би түүнд ойртон очиж мэхийв. 

	— Би Засекин ноёнтны хатантай ярьж байна уу?

	— Би Засекин ноёны хатан байна. Та ноён В-гийн хүү юү? 

	— Яг мөн. Би танд эхээсээ даалгавартай ирэв. 

	— Та суугтун. Вонифатий! Миний түлхүүр хаа байна? гэв. 

	 

	Би хатагтай Засекинад зурваст нь өгсөн эхийнхээ хариуг хэлж өгөв. Тэр бүдүүн улаан хуруугаараа цонхны модыг тогшин байж хариуг сонсоод хэлж дуусмагц над руу дахин ширтэн харав. 

	— Маш сайн, заавал очно. Та яасан залуухан хүн бэ? Насыг чинь асуухыг зөвшөөрнө үү? гэж дуугарав. 

	— Арван зургаан настай гэж түгдчин байж хариулав. 

	Ноёны хатан зөндөө юм эрээчсэн тос болчихсон цаас халааснаасаа гаргаад хамартаа тулгах шахуу барьж үзэж эхлэв. 

	— Сайхан нас аа, гэж сандал дээрээ займчин байж хэлээд, —Та нэг их ёсорхсоны хэрэггүй. Манайх тун энгийн айл гэв. 

	“Чухамдаа хэтэрхий энгийн юм” гэж би түүний намбатай биш бие цогцсыг аргагүй жигшин харж бодов. 

	Тэр мөчид зочдын өрөөний нөгөө хаалга хурдан дэлгэгдэж, урьд өдөр нь цэцэрлэгт үзсэн охин босгон дээр гарч ирэв. Тэр гараа өргөж, царайд нь баясгалантай байдал илэрхий. 

	— Аа миний охин энэ гэж ноёны хатан толгойгоороо заав. — Зиночка манай хөрш, ноён В-гийн хүү гээд, — Таны нэр хэн бил ээ? гэж надаас асуув. 

	— Владимир гэдэг гэж би сэтгэл үймэн догдолсондоо шивнэн, босож хариулав. 

	— Эцгийн чинь нэр хэн билээ? гэсэнд

	— Петрович гэв. 

	— Тийм үү! Миний танил цагдаагийн газрын дарга мөн Владимир Петрович гэдэг нэртэй байсан. Вонифатий! Түлхүүр битгий эр ээ. Халаасанд минь байна. 

	Залуу охин, нүдээ аньсхийн толгойгоо баахан гилжийн урьдын адил над руу инээмсэглэн хараад. 

	— Мсье3 Вольдемарыг би харсан (Түүний жингэнэсэн дуу нэг л аятайхан хүйт оргиулан биеэр минь тархах мэт) Таныг ингэж нэрлэхийг минь зөвшөөрнө үү? гэв. 

	— Тааллаараа бол гэж би амандаа дуугарав.

	— Хаа, хар аа вэ? гэж ноёны хатан асуув. 

	Авхайтан эхдээ хариулсангүй. 

	— Та одоо завгүй юу? гэж надаас нүдээ салгалгүй асуув. 

	— Завтай, завтай гэвэл

	— Ноосны ээдрээ гаргахад минь туслахгүй юу? Наашаа ир гэв. 

	Тэр надад толгойгоороо дохиод зочдын өрөөнөөс гарч явахад нь би хойноос нь даган гарав. 

	Бидний орсон тасалгааны тавил нь зочдын өрөөг бодвол арай илүү, өрж зассан нь ч үлэмж аятайхан. Гэвч тэр мөчид би бараг юу ч анзаарахгүй, зүүдэн дундаа мэт хөдөлж бүх бие цогцос минь нэг л тааламжтай сайхныг мэдрэн байлаа. 

	Авхай суугаад боодол улаан ноосон утас гаргаж, өөрийн нь тушаа сандал руу заагаад нөгөө боодлоо хичээнгүйлэн задалж гар дээр минь тавив. Үүнийг хийхдээ юу ч дуугарсангүй хачин удаан, яаралгүй хөдөлж үл мэдэгдэм ангайсан уруулд нь нөгөө л саруул бөгөөд ёжтойхон инээмсэглэл тодорно. Нугалсан хөзөрт ноосоо ороож эхэлснээ гэнэт намайг тунгалаг хурдан харцаар гийгүүлсэнд би өөрийн эрхгүй доошоо харав. Голдуу хагас аньсхийсэн нүдээ байдгаар нь дүрлийлгэн харахад царайд нь гэрэл туяа тусах шиг зүс нь огт өөр болон хувирна. 

	— Өчигдөр, Мсье Вольдемар та миний тухай юу гэж бодсон бэ? гэж хэдэн хором өнгөрсний дараа надаас асуугаад, — Бодвоос та намайг, зэмлэн буруутгасан байх даа? гэв. 

	— Би, авхайтан минь… би юу ч бодоогүй… би яаж тийм юм бодох билээ… гэж аягүйрхэн сандарч хариулав. 

	— Миний хэлэхийг сонс л доо гэснээ, — Та намайг ер нь мэдэхгүй шүү дээ. Би их хачин хүн: надад хэзээд үнэнийг хэлэхийг хүсдэг. Би таныг арван зургаан настай гэж сонссон, би бол хорин нэгэн настай: би танаас хол эгч учраас та надад хэзээ ч үнэнээ хэлж… миний үгэнд орж байх ёстой гэж нэмэн хэлэв. — Над руу хараач. Яагаад над өөд харахгүй байна гэв. 

	Би улам их эвгүйрхсэн боловч хэлснээр нь өөр лүү нь харав. Тэр урьдахаасаа шал өөрөөр сайшаасан маягтай инээмсэглэв. 

	— Над руу хар л даа гэж эелдэг зөөлнөөр дуугараад, — Над аятайхан байна… таны царай зүс надад таалагдаж байна, бид найз нөхөд болно гэдгийг мэдэж байна. Би танд таалагдаж байна уу? гэж ёжтойхон асуув. 

	— Авхайтан… гэж эхэлтэл

	— Нэгдүгээрт, намайг Зинаида Александровна гэж дуудагтун, хоёрдугаарт, хүүхэд байтлаа (гэснээ засаж) залуу хүн атлаа чухам юу бодож санаж байгаагаа шууд хэлэхгүй байна гэдэг чинь ямар заншил бэ? Тэр бол том улсад сайн биз. Би танд таатай байгаа биз дээ? гэв. 

	Надтай ингэж ил ярьсан нь надад тааламжтай байсан ч гэлээ би жаахан гомдов. Бяцхан хөвүүнтэй ярьж байгаа биш гэдгийг нь түүнд үзүүлэхийн тул би аль болохоор цэрвэлгүйхэн догь байдалтай байж:

	— Тийм ээ, надад их таалагдаж байна, Зинаида Александровна, үүнийгээ нуухыг ч хүсэхгүй байна гэв. 

	Тэр намбатай нь аргагүй толгойгоо дохин байснаа

	— Та, гувернертай4 биз дээ? гэж гэнэт асуув. 

	— Үгүй, гувернергүй болсоор удаж байна. 

	Би худлаа хэлэв. Франц гувернерээсээ салаад сар ч болоогүй байв. 

	— Өө тийм үү. Та бүр том болсон хүн гэдэг нь харагдаж байна гэв. 

	Тэр миний хуруунуудыг аяархан цохиод:

	— Гараа тэгшхэн барь! гээд утсаа тун хичээнгүйлэн бөөрөнхийлж эхлэв. 

	Би түүний түр зуур доошоо харсныг нь самбаачилж, эхлээд нууцхан сүүлдээ бүр шийдэмгий ширтэн харж байв. Түүний зүс царай нь надад урьд өдрийнхөөс улам сайхан санагдаж, тун ухаалаг цэвэрхэн, ялдамхан харагдана. Цагаан хөшиг татсан цонх руу нуруугаараа суусан нь хөшиг дундуур нэвтрэх нарны гэрэл түүний сэмбэгэр алтан шар үс, сайхан цагаан хүзүү, дугуй сайхан мөр, булбарай, амарлингуй цээжийг зөөлөн гэрлээр гэрэлтүүлнэ. Харах тусам тэр надад хэчнээн ойр дотно энхрий санагдсаныг яана аа! Би түүнийг бүүр хэдийгээс мэддэг мэт санагдаж, үүнээс өмнө надад амьдрал байгаа ч үгүй, юу ч үзэж харалгүй явсан юм шиг санагдав… тэр, хормогчтой бүдэг бараан өнгийн хуучирч элэгдсэн плать өмсжээ. Тэрхүү плать, тэрхүү хормогчийн нугалаас бүрийг дуртайяа илж таалмаар санагдаж байв. Түүний гутлын хошуу платын доогуур хоншоор нь цухуйх гутлыг нь өвдөг сөгдөн илж таалмаар санагдана... “Ингээд өөртэй нь зэрэгцэн сууж, танилцсан маань ямар их аз вэ, бурхан минь!” гэж бодов. Сэтгэл догдлон хөдөлснөөс болж сандлаасаа үсрэн босмоор байсан боловч амттан идэж байгаа хүүхэд шиг хөлөө баахан хөдөлгөлөө. 

	Тэнгэрийн … атгана гэгчээр жаргалаа эзэлж суув. Насандаа ч энэ тасалгаанаас гармааргүй, энэ суудлыг орхимооргүй байв. 

	Зовхио аажуухан өргөсөнд тунгалаг нүд нь эелдэг гэгчээр гэрэлтэн гялалзаж, ялдамхан инээмсэглэв. 

	— Та намайг юутай айхтар харна вэ гэж намуухан дуугаар хэлээд хуруугаараа занав. Царай улайна… “Бүхнийг ойлгож, бүхнийг харж байна” гэсэн бодол тархинд минь гэнэт орж ирэв. Ер нь яаж ч ойлгохгүй, харахгүй байх билээ дээ! гэж бодогдов. 

	Зэрэгцээ өрөөнд нэг юм түжигнэж, сэлэм хангинав. 

	— Зина! Беловзоров чамд муурын зулзага авч иржээ гэж зочдын өрөөнд ноёны хатан дуугарав. 

	— Муурын зулзага гэнэ ээ! гэж Зинаида дуу алдаад, сандлаасаа ухасхийн босож, бөөрөнхий утсаа миний өвдөг дээр шидэн гүйж гарав. 

	Би ч бас босож боодолтой ноосон утас, бөөрөнхий ороомог хоёрыг цонхон дээр тавиад зочдын өрөөнд орж гайхширан зогсов. Тасалгааны дунд савраа дэлгэсэн эрээн муурын зулзага хэвтэнэ. Зинаида түүний өмнө сөхөрч суугаад хоншоорыг нь болгоомжтой өргөлөө. Ноёны хатны дэргэд цонхны хоорондох зайг бүхэлд нь халхлан бужгар цагаан шар үстэй, бүлтгэр нүдтэй цагаан царайтай торгон цэрэг зогсоно. 

	— Юу гэгчийн инээдэмтэй амьтан бэ! Нүд нь бор биш ногоон, чих нь том гэгчийн юм! гэж Зинаида өхөөрдөн давтлаа. Тэгснээ, — Гялайлаа Виктор Егорьч аа! Та яасан сайн хүн бэ? гэлээ. 

	Урьд өдөр харсан хэдэн залуусын нэг нь гэж миний таньсан торгон цэрэг инээмсэглэн мэхэсхийхдээ шпороо5 хангинуулан сэлмийнхээ ирийг жингэнүүлэв. 

	— Том чихтэй, эрээн муурын зулзагатай болох юм сан гэж та надад өчигдөр ярьж байсан. Би таны хүслийг ёсоор болгосон нь энэ. Таны үг бол хууль л гэсэн үг гээд дахин мэхийн ёслов. 

	Муурын зулзага гийнээд, шал үнэртэв. 

	— Өлсгөлөн амьтан байна! Винофатий! Соня! Сүү авчир! гэж Зинаида дуу алдав. 

	Хуучин шар платьтай, гандмал алчуураар хүзүүгээ ороосон аягачин бүсгүй сүүтэй дийз барьж ирээд муурын зулзагын өмнө тавив. Муурын зулзага чичирснээ нүдээ аниад, сүүг долоож эхлэв. 

	— Яасан эгдүү хүрэм ягаан хэлтэй юм бэ? гэж Зинаида толгойгоо бараг шаланд наалдуулах шахам түүний хамар доогуур нь хажуугаас ширтэн харж эхлэв. 

	Муурын зулзага цадав бололтой савраа янзтайхан сарвайлгаж мяу мяу дуугарав. Зинаида босоод аягачин хүүхэн тийш эргэж үл тоомсорлох байдалтай

	— Үүнийг аваад яв гэж тушаав. 

	— Муурын зулзагын төлөө гараа өгөөч гэж торгон цэрэг бариу гэгчийн ёслолын шинэ хувцсаар ороосон булиа биеэ байдгаар нь татвасхийлгэн хөдөлж шүдээ ярзайлган хэлэв. 

	— Хоёр гараа хоёулыг нь өгье гэж Зинаида түүнд гараа өгөв. Гараа үнсүүлэх зуураа над руу мөрөн дээгүүрээ харлаа. 

	Би, инээхээ ч, дуугарахаа ч эсвэл дуугүй байхаа ч мэдэхээ байчихсан амьтан нэгэн газраа хөдлөлгүй зогслоо. Гэнэт үүдний өрөөний хаалганы завсраар манай зарц Феодорын дүрс нүдэнд туслаа. Тэр над руу дохио өгсөнд арга буюу түүн тийш дөхөж очлоо. 

	— Юу гээ вэ? гэж би түүнээс асуув

	— Ээж чинь явууллаа. Хариугаа аваад л буцаад ирэхгүй яасан юм бэ гэж тэд хилэгнэж байна гэж шивгэнэв. 

	— Би энд удсан гэж үү? гэхэд

	— Цаг илүү болсон шүү гэв. 

	— Цаг илүү гэнэ ээ! гэж би өөрийн эрхгүй давтан зочдын өрөөнд буцаж ирээд хөлөө чирэн салах ёс гүйцэтгэн мэхэсхийн ёслов. 

	— Та хаачихна вэ? гэж авхайтан торгон цэргийн цаанаас харангаа асуув. 

	— Би гэртээ харилаа. Таныг манайд хоёр цагт морилон очиж гийгүүлнэ гэж хэлье хэмээн эмгэн тийш хандаж хэлэв. 

	— “Тэгж хэлээрэй, эрхэм минь. 

	Ноёны хатан тамхиныхаа хөөргөө яаран гаргаж ирээд хамрынхаа тамхийг шуухитнан татахад нь би цочих шиг болов. 

	— Тэгж хэлэгтүн гэж нулимстай нүдээ анивчлан шуухитнан байж давтан хэлэв. 

	Би дахин мэхийн ёслоод эргэн өрөөнөөс гарахдаа хойноос нь хүн ширтэн харж байгааг мэдээд нуруу нь хүйт даан эвгүйрхсэн маш залуу хүний байдалтай гарч одов. 

	— Мсье, Вольдемар, манайд ирж байгаарай, мэдэв үү? гэж Зинаида хашхираад дахин инээв. 

	“Юу гэж л дандаа инээд алдаж байдаг юм бэ?” гэж би юу ч дуугарахгүй боловч, миний хойноос зэмлэсэн маягтай дагаж яваа Федортой хамт гэр лүүгээ буцаж явахдаа дотроо бодов. Ээж намайг баахан зэмлээд, тэрхүү ноёны хатныд ийм удаан юугаа хийж байсан юм бэ гэж гайхна. Би юу ч хариулсангүй, өөрийнхөө өрөөнд оров. Би гэнэт учиргүй гуниглав... уйлахгүй гэсэндээ биеэ арай чарай барина … би тэр торгон цэрэгт атаархан байв. 

	 

	V

	 

	Ноёны хатан амласан ёсоороо манайд ирж ээжтэй уулзаад түүнд таалагдсангүй. Уулзахад нь би байгаагүй боловч хоолны үеэр ээж, аавд ноёны хатан Засекина une femme tres vulgaire6 шиг санагдах юм, ноён Сергейд хүсэлтээ уламжилж өгөөч хэмээн намайг маш залхаав, тэр хатан des vilaines d’argent7-ийн тухай ямар нэгэн заргатай байгаа юм байх. Ер нь муухай үймээний эзэн юм шиг санагдлаа гэж ярьж байв. Гэлээ ч ээж түүнийг охинтой нь маргааш үдийн хоолонд ирэхийг урьжээ. “Охинтойгоо” гэдгийг нь сонсоод би хамраа тавагтаа дүрчих дөхөв. Учир нь ямар ч гэсэн нэг талаар манай хөрш нөгөөтээгүүр нэртэй айл гэдгийг нь ээж боджээ. Ингэхэд нь эцэг маань энэ хатны тухай санаанд орлоо гэдгээ ээжид хэлэв. Манай аав, залуудаа талийгаач ноён Засекин маш сайн хүмүүжилтэй боловч, хөнгөн хийсвэр хүн байсныг нь мэддэг байжээ. Дээдсийн хүрээлэнд түүнийг Парист өнө удаан суусан болохоор нь “Ce Parisien”8 гэлцдэг байв. Тэр их баян байсан боловч бүх эд хөрөнгөө тоглоомд алдаад чухам ямар ч учраас юм ер нь мөнгөнд ч болсон юм уу, өөр илүү сайн зүйлийг сонгох боломжтой байсан атлаа нэгэн бага түшмэлийн охинтой гэрлээд дараа нь дамын худалдаа хийж байгаад бүрмөсөн хоосорсон юм гэлцдэг байв гэж эцэг хэлээд хүйтэн мишээв. 

	— Мөнгө зээлдүүл гэж гуйж магадгүй байх шүү гэж ээж хэлэв. 

	— Тэр ч магадгүй шүү, францаар ярьж байна уу? гэж эцэг тайван байдлаар хэлэв. 

	— Их муу ярих юм аа. 

	— Хм, за тэр ч яах вэ, чи мөн охиныг нь урьсан гэл үү. Охин нь маш аятайхан, боловсролтой гэж хэн нэг нь хэлсэн шиг санаж байна. 

	— Аа, тийм үү! Эхтэйгээ адилгүй юм байжээ. 

	— Мөн эцэгтэйгээ ч адилгүй. Тэр хүн мөн боловсролтой ч гэсэн тэнэг хүн байсан юм гэж эцэг маань сөрөн хэлэв. 

	Ээж санаа алдаад бодлого болов. Эцэг дуугаа хурааж энэ бүх ярианы туршид надад тун эвгүй байв. 

	Үдийн хоолны дараа цэцэрлэгт очсон боловч буугаа авсангүй. “Засекины цэцэрлэгт” ойртохгүй гэж өөртөө андгайлсан боловч үл мэдэх ямар нэгэн хүчин намайг тийш нь татав. Энэ маань ч дэмий хэрэг биш байв. Цэцэрлэгийн хашаанд ойртож амжаагүй шахам байхад Зинаидаг харав. Энэ удаа тэр ганцаараа байв. Гартаа ном бариад замаар аажуухан алхлан явна. Намайг анзаарсангүй. 

	Хажуугаар яваад өнгөрдгийн даваан дээр гэнэт санаа авч ханиав. 

	Тэр эргэж харсан боловч зогссонгүй дуугүй сүрэл дугуй малгайнхаа цэнхэр өргөн туузыг засаж хойшлуулаад над руу хараад намуухан инээмсэглэж ном руугаа дахин тонгойв. Би малгайгаа авч, жаахан хулгаж зогссоноо, сэтгэл гонсгор тэндээс зайлж одов. “Que suis-je pour elle”9 гэж яагаад тэгснийг бурхан л мэдэх байх францаар дотроо бодов. 

	Миний араас танил алхаа сонсогдсонд эргэж харвал хөнгөн хурдан алхлан эцэг маань над руу чиглэн ирж явав. 

	— Энэ нөгөө авхайтан уу? гэж асуув. 

	— Тийм ээ, авхайтан.

	— Чи түүнийг таньдаг юм уу?

	— Би өнөөдөр өглөө ноёны хатныд харсан юм. 

	Эцэг маань зогссоноо гэнэт өсгий дээрээ эргээд буцаж явав. Зинаидыг гүйцэж зэрэгцээд тун эелдэг мэхийн ёслов. Тэр хариуд нь бас мэхийж царай нь гайхсан шинжтэй болж барьж явсан номоо доошлуулав. Би түүнийг эцгийн хойноос хэрхэн ширтэн харж байгааг нь харав. Эцэг минь хэзээд маш хээнцэр, өвөрмөц дэгжин мөртөө их жирийн хувцасладаг байсан юм. Гэхдээ түүний бие энэ удаагийнх шиг тийм гоолиг, түүний бор малгай нь үл мэдэгдэм шингэрсэн бужгар үсэн дээр нь тийм зохисон байхыг хэзээ ч үзээгүй билээ. 

	Би Зинаида руу дөхөж очсон боловч тэр над өөд хялам хийсэнгүйгээр ч барахгүй номоо өргөөд цааш одов. 

	 

	VI

	 

	Тэр оройн турш, маргааш өглөө нь ч би нэг л гунигтай бие алдран суларсан байдалтай өнгөрөв. Ажиллахыг оролдон Кайдановын номыг барьж авсан боловч номын үргэлжилсэн урт мөр, алдартай сурах бичгийн хуудаснууд нүдний өмнүүр хий дэмий жирэлзэн өнгөрч байсныг санаж байна. “Юлий Цезарь эрэлхэг дайчнаараа онцгой байв” гэсэн үгийг арав дахин давтан уншсан боловч юуг ч ойлгосонгүй, номоо орхилоо. Үдийн хоолны өмнө би дахин үнэртэн бүхий тос түрхэж сюртукээ өмсөөд зангиа зүүв. 

	— Яах нь вэ? гэж ээж маань асуув. — Чи оюутан болоогүй байна шүү. Шалгалтаа өгч чадах ч юм уу, үгүй ч юм уу гэдгийг чинь мэдэх ч юм алга. Бас хүрмийг чинь оёулаад удаагүй шүү дээ. Түүнийг чинь хаялтай биш дээ? гэв. 

	— Зочид ирнэ шүү дээ гэж цөхөрсөн байдалтай шивнэн хэлэв. 

	— Гайгүй ч байгаа даа! Ямар зочид байх вэ дээ! гэнэ. 

	Арга буюу бууж өгөх хэрэгтэй байв. Би сюртукээ хүрмээр сольж өмсөөд харин зангиагаа тайлсангүй. Ноёны хатан охинтойгоо үдийн хоолноос хагас цагийн өмнө ирэв. Хөгшин надад танил ногоон платийнхаа дээгүүр, шар их алчуур нөмрөөд хурц улаан өнгийн тууз бүхий хуучин маягийн оройвч өмсжээ. Тэр ирэнгүүтээ л векселийнхээ10 тухай ярианд орж санаа алдан ядуу зүдүүгээ гомдоллон “гингэнэн байхдаа” өчүүхэн ч ёсорхох зүйлгүй чимээ аниртай гэгч нь хамрын тамхи татаж, сандал дээрээ эргэн эрээгүйхэн байх нь чухамдаа ноён хүний хатан гэдгээ огтхон ч боддоггүй шинжтэй. Харин Зинаида тун нямбай, ихэмсэг байдалтай ёстой ноёны авхай шиг байв. Түүний царайд цэвдэг хөдлөхгүй ихэмсэг байдал харагдаж түүний харц нь ч мишээх нь ч ер нь тэр хүн надад танигдахын аргагүй болсны дээр энэхүү шинэ байдал байгаа ч гэсэн надад улам аятайхан улам сайхан харагдав. Түүний бареж11 хэмээх хөнгөн сиймгэр эдээр хийсэн плать нь үл мэдэгдэм цэнхэр эмжээртэй ажээ. Англи маягаар урт урт мушгиа үс хацар луу нь унжжээ. Үсээ ийнхүү зассан нь түүний царайны хүйтэвтэр байдалд үнэхээр зохижээ. Эцэг маань хоолны үеэр түүний дэргэд суугаад угийн хээнцэр эелдэг зангаараа хөршөө үйлчилж байв. Эцэг хааяа түүн рүү харж тэр ч өөр лүү нь хааяа нэг харахдаа нэг л жигтэй бараг дайсагнах маягтай харж байв. Тэд францаар ярилцаж Зинаидын дуудлагын тун цэвэрхэнд нь би гайхаж билээ. Ноёны хатан ширээнд суух зуураа аанай юунаас ч сэтгэл зовохгүй учиргүй их идэж, идээ хоолыг ихэд магтана. Ээж маань чилээрхсэн маягтай нэг л уйтгартай үл тоомсорлосон маягаар хариулна. Эцэг маань хааяа үл мэдэгдэм хөмсгөө зангидна. Зинаида ээжид маань бас л эс таалагджээ. 

	Дараа өдөр нь ээж маань

	— Ихэмсэг зантай эмэгтэй юм аа. Бардамнах юмаа мөн олов оо avec sa mine de grisette!12-ээрээ шүү гэв. 

	— Чи, бодвол тийм эмэгтэйг үзээгүй болов уу гэж эцэг хэлэв. 

	— Бурхан өршөө, үзээгүй минь яамай!

	— Бурхан өршөөх нь ч аргагүй… гэхдээ тэдний тухай мэдэхгүй атлаа тийм ийм гээд байх юү байх вэ хэмээн эцэг хэлэв. 

	Зинаида намайг огтхон ч анхаарахгүй байв. Үдийн хоолны дараа удалгүй ноёны хатан салах ёс гүйцэтгэж явах болов. 

	— Мария Николаевна, Петр Васильевич та бүхний ивээлд л найдна гэж ээж, эцэг хоёрт уянгалан хэлээд, — Яая гэх вэ дээ! Сайхан цаг байгаад өнгөрчээ. Би ч гэсэн эрхэмсэг ахайтан л байв гэж зэвүүнээр инээснээ, — Идэж уух юмгүй байж нэр төр гээд ч яах вэ гэв. 

	Эцэг маань хүндэтгэн мэхийн ёсолж гадна үүдний тасалгааны хаалга хүртэл үдэж өгөв. Би нөгөө л оготор хүрэмтэйгээ зогсож байхдаа алах ял заагдсан хүн шиг амьтан шал руу ширтэж байв. Зинаида намайг ойшоохгүй хандаж байгаа нь намайг бүрмөсөн алав. Гэтэл миний дэргэдүүр өнгөрч явахдаа урьдын адил эелдэг сайхан харцаараа шагнан надад:

	— Манайд найман цагт очоорой, заавал шүү! Дуулав уу?.. гэж хурдан шивгэнэхэд миний гайхсаныг яана!

	Би дөнгөж гараа хөдөлгөтөл тэр цагаан алчуураа нөмрөн холдож одов. 

	Яг найман цагт сюртукээ өмсөж үсээ духан дээрээ овойлгож самнаад ноёны хатны суудаг жигүүрийн байшингийн үүдний өрөөнд оров. Өвгөн зарц над руу гунигтайхан хараад вандан дээрээс тун дургүй өндийв. Зочдын өрөөнөөс хөгжилтэй дуу чимээ сонсогдоно. Би үүд онгойлгосноо гайхан ухрав. Тасалгааны голд сандал дээр ноёны авхай зогсоод өмнөө эрэгтэй хүний бүрх малгай барьсан байв. Сандлыг тойрон таван эрэгтэй бөөгнөрөн зогсоно. Тэд гараа малгай руу хийхийг хичээхэд авхайтан өөд нь өргөөд учиргүй сэгсчинэ. Намайг харчхаад

	— Байз, байз! Шинэ зочин ирлээ. Түүнд бас билет өгье гэж сандал дээрээсээ хөнгөн гэгч үсрэн буугаад сюртукны ханцуйнаас татаж, — Явъя, яагаад зогсоод байгаа юм бэ гэж хэлэв. — Messiers13 та нарыг танилцуулъя, энэ бол мсье Вольдемар, манай хөрш гэснээ над руу хараад ээлж ээлжээр зочдыгоо зааж, — Гүн Малевский, эмч Лушин, яруу найрагч Майдонов, чөлөөнд байгаа ахмад Нирмацкий, мөн таны урьд нь таних торгон цэрэг Беловзоров. Тавтай танилцан саатацгаана уу гэв. 

	Би ичиж эвгүйрхсэндээ хэнд нь ч мэхийж ёсолсонгүй, доктор Лушин гэдэг нь цэцэрлэгт намайг хайр найргүй ичээсэн падан хар царайтай ноён гэдгийг танив. Бусад нь танихгүй улс байв. 

	— Гүнтэн! Мсье Вольдемарт билет бичнэ үү гэж Зинаида үргэлжлүүлэв. 

	— Энэ ч шударга биш байна гэж үл мэдэгдэм польш аялгуутайгаар эсэргүүцэн хэлсэн гүн маш цэвэрхэн бөгөөд хээнцэр дэгжин хувцасласан хар үстэй сайхан хар нүдтэй, нарийн цагаан хамартай жижиг аман дээгүүрээ нарийхан ширвээ сахалтай ажээ. — Бидэнтэй фант14 тоглоогүй шүү дээ гэв. 

	— Шударга биш байна аа, гэж Беловзоров бас чөлөөнд байгаа ахмад гэж дээр нэр гарсан дөчөөд хэрийн настай, муухай гэгчийн цоохор, араб шиг бужгар үстэй, бөгтөр, майга хөлтэй ёслолын погонгүй цэрэг сюртук задгай өмссөн хүн давтан хэлэв. 

	— Билет бичигтүн гэж танд хэлж байна хэмээн авхайтан давтаад, — Энэ чинь юун бослого бил ээ? Мсье Вольдемар бидэнтэй анх удаа байгаа нь энэ. Өнөөдөр энэ хүнд ёс дүрэм хамаагүй, нуршихын хэрэггүй би ингэж хүсэж байна гэв. 

	Гүн далаа хавчисхийгээд дуулгавартайгаар толгойгоо тонгойлгон бөгжөөр чимэглэсэн цагаан гартаа үзэг авч цааснаас урж аваад бичив. 

	— Ядахдаа ноён Вольдемарт учрыг нь тайлбарлаж өгөхийг зөвшөөрнө үү? Наадах чинь бүр сандарч орхиж гэж ёжилсон өнгөөр Лушин хэлэв. — Залуу минь бид фант гэдэг тоглоом тоглож байна. Хатагтай торгуулах болсон юм. Иймд азтай тэр билетийг олж авсан хүн түүний гарыг үнсэх эрхтэй болно. Миний хэлснийг та ойлгов уу? гэв. 

	Би түүний өөдөөс нэг харчхаад л манан дунд байгаа шиг мэлийн зогссоор байлаа. Ноёны авхайтан сандал дээр дахин үсрэн гараад малгайгаа сэгсэрч эхлэв. Бүгдээр түүнд ойртон очсонд би ч бас аялдан дагав. 

	— Майданов, та уран шүлэгчийн хувьд энэрэнгүй сэтгэл гаргаж мсье Вольдемарт нэг боломжийн оронд хоёртой байлгахаар билетээ найр тавьж өгөх ёстой гэж туранхай царайтай онигордуу нүдтэй урт хар үстэй өндөр нуруутай залууд хэлэв. 

	Гэтэл тэр Майданов шулуухан үгүй хэмээн толгойгоо сэгсэрч үсээ өөд нь илэв. Би хамгийн сүүлд малгайд гараа хийж зурвасыг аван задалсанд … бурхан минь! Үнсэх! гэсэн үг байхыг хараад чухам юу болсныг бүү мэд. 

	— Үнс..! гэж би өөрийн эрхгүй дуу тавив. 

	— Маш сайн! Энэ хожив гэж авхайтан хэлэв. Би хэчнээн их баярлаж байна! хэмээн сандлаасаа буугаад миний нүд рүү тун хурц, амттайхан гэгчээр шохоорхон харахад нь зүрх цохилоод явчхав. Та баяртай байна уу? гэж надаас асуув. 

	— Би юу? … гэж шивнэхчээ аядав. 

	— Надад билетээ худалдчих. Би танд зуун рубль өгье гэж чихэн тушаа Беловзоров хэлэх нь сонстов. 

	Хариуд нь торгон цэргийг тун дургүйцсэн харцаар харсанд Зинаида алга ташиж, Лушин

	— Эр хүн? гэж сайшаан дуу алдав. Тэгснээ, — Би ёслолыг хариуцсан хүн болохоор бүх зүйлийг журам ёсоор гүйцэтгэхийг хянах үүрэгтэй. Мсье Вольдемар нэг өвдөг дээрээ сөгд. Манайх тийм журамтай гэв. 

	Зинаида миний өмнө зогсоод намайг бүр сайн ширтэн харж авах гэсэн байдалтай толгойгоо хажуу тийшээ гилжийлгэн над руу ихэмсгээр гараа сунгав. Нүд эрээлжилж нэг өвдгөөрөө сөгдөх гэснээ хоёр өвдгөөрөө сөгдөн унав. Ингээд Зинаидын хуруунд уруулаа тун эв хавгүй хүргэхдээ хумсанд нь хамрынхаа үзүүрийг ялимгүй шалба маажуулав. 

	— Сайн байна! гэж Лушин бархираад намайг босоход туслав. 

	Тэгээд тоглоомоо үргэлжлүүлээ. Зинаида намайг өөрийнхөө дэргэд суулгав. Чухам хэчнээн олон янзын торгуулийг санаачлан гаргав аа! Дашрамд хэлэхэд нэг удаа “баримал” болох үүрэг ноогдож, баримлын сууринд эв дүйгүй Нирмацкийг сонгон авч түүнийг түрүүлгээ харж хэвтээд нүүрээ цээжиндээ нуухыг тушаав. Инээдэм агшин зуурч зогссонгүй. Чинээлэг айлын төлөв төвшин гэрт ганцаараа шахам нямбай хүмүүжсэн над шиг хүнд тэр их шуугиан эрээ цээргүй хөгжүүн байдал, огт танихгүй улстай ийнхүү хамаагүй харилцаж байгаадаа толгой эргэж орхив. Би архинд согтсон юм шиг согтов. Би бусдаас чанга инээж хашхичиж эхэлсэнд зэргэлдээ өрөөнд Иверскийн хаалганы тэртээгээс дуудаж ирсэн нэгэн түшмэлтэй зөвлөн ярьж байсан ноёны хөгшин хатан хүртэл намайг гайхан харахаар өрөөнөөсөө ирэв. Гэтэл жаргалдаа мансуурсан би гэдэг хүн чихэн дүлий нүдэн балай гэгчээр хэний ч ёжилж, хэний ч хялайхыг тоохгүй болсон байлаа. Зинаида намайг бусдаас илүү хайхран, өөрөөсөө холдуулахгүй байв. Нэг удаагийн торгуулиар түүнтэй зэрэгцэн суугаад торгон алчуураар толгойгоо битүүлэн нөмөрч өөрийнхөө нууцыг хэлэх ёстой болов. Бид хоёрын толгой гэнэт бүгчим бүүдгэр анхилам үнэр анхилсан будан дунд орж тэрхүү буданд түүний хоёр нүд тун ойрхон зөөлхөн харцаар гэрэлтэн гялалзаж онгойсон уруулаас нь халуун амьсгаа төөнөнө. Шүд нь яралзан үсний нь үзүүр намайг гижигдэн төөнөх мэт байсныг санаж байна. Би дуугарсангүй. Тэр тун ёжтой сэмхэн инээмсэглэж байгаад: За тэгээд? гэж шивнэхэд нь би хий дэмий л улайж инээд алдан буруу хараад арай чарай л амьсгаагаа давхцуулан байв. Фант тоглоом бидэнд уйтгартай болж олс гэдэг тоглоомоор тоглож эхлэв. Бурхан минь! Анзааралгүй байж байгаад хуруу руугаа гэнэт хүчтэй цохиулсанд би учиргүй баясаж билээ. Дараа нь санаатайгаар алмайрсан байдал харуулан гараа сунгасан боловч тэр гарт минь хүрсэнгүй!

	Тэр оройн турш хэчнээн олон янзаар тоглосон бэ! Бид төгөлдөр хуураар тоглон, дуу дуулан бүжиглэж, цыганы хот айл болон тоглоцгоов. Нирманкийг баавгай болгон хувцаслуулж давстай ус уулгав. Гүн Малевский бидэнд хөзрөөр янз бүрийн илбэ үзүүлж эцэстээ хөзрийг хольж вист15 тоглохдоо хамгийн сайн хөзрөө өөртөө шигшиж авсанд Лушин түүнд баяр хүргэж байгаагаа илэрхийлэв. 

	Майданов бидэнд гарчгийг нь цусан өнгөөр бичээд хар хавтастайгаар нийтлүүлэх гэсэн “Алуурчин” гэдэг найраглалынхаа хэсгээс (үйл явдал нь романтизмын ид үед болж байна) уншиж өгөв. Ивэрийн хаалганы дэргэдэх захиргааны түшмэлийн малгайг өвдөг дээрээс нь хулгайлж аваад шанд нь казачок бүжиглүүлэн эргүүлэн өгч өвгөн Вонифатад эмэгтэй хүний оройвч өмсүүлж ноёны авхайтан эрэгтэй хүний малгай өмсжээ … тоглон зугаацсан бүх юмыг тоочиж баршгүй. Ганцхан Беловзоров л хөмсгөө зангидаж ууртай гэгчийн байдалтай голдуу буланд зогсоно. Заримдаа түүний нүдэнд нь цус хуран царай нь жигтэйхэн улайж ер нь тэр дорхноо бидэн рүү үсрэн биднийг зомгол шиг зүг бүр тийш шидэж магадгүй гэмээр санагдана. Гэтэл авхайтан түүн тийш байн байн харж хуруугаараа занахад дахин буландаа шигдэнэ. 

	Бид ч сүүлдээ бүгдээрээ ихэд ядарчээ. Ноёны хатан, өөрийн нь хэлдгээр хэчнээн тэсвэртэй, яаж ч хашхирч чарлавч өөрт нь падгүй гээд байсан хүн маань мөн л ядарч амрахыг хүсэв. Шөнийн арван хоёр цагт хуучин хатсан бяслаг, гахайн махан шанзтай хүйтэн хуушуур зэрэг зүйлийг оройн хоолонд өгсөнд ямар ч таташнаас илүү амттай санагдав. Ганцхан шил дарс байсан нь хачин бараан өнгөтэй лонх нь хавдсан мэт хүзүүтэй, доторх дарс нь ягаан будаг санагдуулна. Гэвч түүнээс хэн ч уусангүй. Тамир алдартлаа ядарч, аз жаргалтай болсон би гээд хүн жигүүрийн байшингаас гарав. Салах ёс гүйцэтгэхэд Зинаида гарыг минь чанга атгаж мөн л хачин битүүлэг инээмсэглэв. 

	Халууцсан нүүр лүү шөнийн чийгтэй салхи сэвэлзэнэ. Цахилгаантай бороо орохоор завдаж байгаа бололтой хар үүл улам ихсэж, утаат дүрсээ хувирган агаарт хөвнө. Салхи харанхуй модон дундуур сэвэлзэн тэнгэрийн хаяаны тэртээ алсад аянга дотроо ууртай бөгөөд битүүхнээр үглэж байгаа мэт. 

	Байшингийн арын шатаар өрөөндөө оров. Миний асрагч өвгөн шалан дээр унтаж байсан учраас арга буюу дээгүүр нь алхвал тэр сэрж намайг хараад, ээж надад уурлаж дуудуулахаар миний хойноос хүн явуулах гэсэнд эцэг болиулсан гэдгийг хэлэв. (Би ээждээ тавтай нойрсохыг ерөөн мөн өөрийнх нь тавтай нойрсоорой гэсэн ерөөлгүйгээр хэзээ ч унтдаггүй байв) Яах ч аргагүй байлаа. 

	Асрагчдаа, хувцсаа өөрөө тайлаад хэвтэнэ гээд лаагаа унтраав. Гэвч би хувцсаа ч тайлсан ч үгүй, хэвтсэн ч үгүй. 

	Би сандал дээр суугаад удаанаар мэлрэн байлаа. Нэг л амттай шинэхэн зүйлийг мэдрэх мэт… Би орчин тойрноо арайхийн харж хөдлөх ч үгүй, аажуухан амьсгаалж үе үе чимээгүйхэн инээж суухдаа би дурлажээ, дурлал гэгдэг маань энэ мөн гэж бодохоос дотор хүйт оргих мэт болно. Зинаидагийн царай буданд миний өмнүүр аажуухан хөвнө. Зүгээр нэг хөвөөд өнгөрөх биш уруул дээр нь хачин битүүлэг инээмсэглэл тодрон хажуугаас юм асуух гэж байгаа мэт түүнтэй салах ёс гүйцэтгэсэн тэр мөчийнх шиг бодол болон ялдамхан талимаарч үзэгдэнэ. Ингээд эцэст нь би сандлаас босож өлмийгөөрөө гишгэн орныхоо дэргэд очоод бүх биеэр минь дүүрэн байгаа тэр нэг зүйлийг эрс хөдөлгөөнөөр цочоохгүй хэмээн хичээх мэт хувцсаа ч тайлалгүй жинтүү дээрээ толгойгоо болгоомжтойхон тавив…

	Би хэвтээд нүдээ ч аньсангүй. Тасалгаанд ямар нэгэн гэрэл үргэлжлэн тусаж бүдэгхэн гялсхийж байгааг анзаарч өндийн цонхоор харав. Түүний жааз нь хачин цайвартаж үзэгдэх шилнээсээ тодхон ялгарна. “Аянгатай бороо юу даа” гэж санагдав. Яг мөн. Ширүүн бороо тун холуур өнгөрч байгаа учир аянгын чимээ огт сонсогдохгүй, гагцхүү тэнгэрт олон салаа юм шиг бүдэг, урт цахилгаан дүрэлзэн гялсхийнэ. Тэр дүрэлзэх гэдэг нь амь алдан үхэж байгаа шувууны далавч шиг чичрэн таталзна. Би босож цонхны дэргэд очоод өглөө болтол тэндээ зогсов… цахилгаан агшин зуурч зогссонгүй, хүмүүсийн ярьдгаар усан бороо асгарсан шөнө байлаа. Би чимээ аниргүй элсэн тал, нүүгэлтэн бараантах цэцэрлэг, мөн цахилгаан гялсхийх бүрд догдлон чичгэнэх мэт санагдсан тэртээ холын байшингуудын шаравтар нүүрэн талыг харна… би салахгүй хараад л баймаар тэрхүү чимээ аниргүй аянга, тэрхүү даруухан гялалзаан эд бүгд миний дотор дуу чимээгүй, нууц дүрэлзэх тэмүүлэлд хариу болж байгаа мэт санагдана. Үүр цайж эхлэв. Үүрийн туяа улаан толбонуудаар тодорно. Наран ойртох тутам аянга улам бүдэг болж намсхийн чичрэн татвалзах нь цөөрөн цөөрсөөр улам бүр сэргэх өдрийн гэрэлд живэн алга болов. 

	Миний хувьд ч гэсэн сэтгэлийн цахилгаан маань намджээ. Би их ядарсан, дүнхгэр байгаагаа мэдэрсэн боловч Зинаидагийн дүр миний сэтгэлд баяр жавхлантайяа үзэгдсээр. Гагцхүү тэр дүрс өөрийгөө тойрч байгаа тааламжтай биш бусад дүрснүүдээс салж, намгийн ногооноос тасран нисэх хун шувуу шиг тайвширсан мэт санагдана. Би үүрэглэн унтахдаа шүтэн биширсэн сэтгэлтэйгээр эцсийн удаа түүнд элэгсэг наалдана…

	Хөдөлсөн сэтгэлийн дуулгавартай байдал, зөөлөн аялгуу, сайн сэтгэл намсхийн тайвширсан хайр дурлалын анхны нинжин сэтгэлийн нууц баясгалан хаа байна, хаа байна?

	Өглөө нь цай уухаар доошоо буухад ээж намайг аашлан үглэсэн боловч санаснаас арай гайгүй, тэгэхдээ урьд үдшийг хэрхэн өнгөрүүлснээ хэл гэв. 

	Би бүх зүйлийг хамгийн гэмгүй байдалтай харагдуулахыг хичээж, олон зүйлийг нарийн ярилгүй орхиж, товчхон цөөн үгээр хариулав. 

	— Ямар ч гэсэн тэд comme il faut16 биш улс юм. Чиний хувьд шалгалтдаа бэлтгэж хичээллэхийн оронд тэднийд орж хэсүүчилсний хэрэг алга хэмээн эх хэлэв. 

	Миний хичээлийн тухай манай эхийн халамжлал тэрхүү цөөн үгээр л хязгаарлагдана гэдгийг мэдэж байсан болохоор би сөрсөнгүй. Харин цайны дараа эцэг маань намайг сугадаж аван цэцэрлэгт ороод Засекиныд үзсэн бүхнийг минь хэлүүлсэн билээ. 

	Эцэг маань надад хачин нөлөөтэй байсны дээр бидний харьцаа ч хачин байсан билээ. Тэр намайг хүмүүжүүлэх талаар оролддоггүй боловч намайг хэзээ ч доромжилдоггүй хүн байв. Миний эрх чөлөөг хүндэтгэн ер нь ингэж хэлж болдог бол надтай эелдэг харьцдаг боловч өөртөө ойртуулдаггүй байв… би түүнд хайртай, сайшаан харж ёстой эр хүн юм гэдэг бөгөөд хэрэв намайг үргэлж цаашаа гэсэн гарыг нь мэдэрдэггүй байсан бол бурхан минь би эцэгтэй юутай дотно байсан билээ! гэлээ ч эцэг минь хүссэн цагтаа тэр дорхноо л ганцхан үгээр, ганцхан хөдөлгөөнөөр надад хязгааргүй итгэл төрүүлдэг байлаа. Би нууж хаах юмгүй болж, түүнтэй ухаалаг найз нөхөр, ивээлтэй багш, сургамжлагч мэт зөндөө юм чалчдаг байлаа… дараа нь тэр дорхноо гэнэт намайг орхиж, гар нь бас л намайг цаашаа гээд эелдэг, зөөлөн боловч цаашаа гэдэг байлаа. 

	Заримдаа эцэг маань тун хөгжилтэй болж надтай хүүхэд мэт тоглон зүггүйтдэг байлаа (тэр биеийн аль нэгэн хүчтэй хөдөлгөөнд дуртай) Нэг удаа, дөнгөж нэг удаа! Намайг хачин нинжнээр таалсанд би арай л уйлчихсангүй билээ... тэгээд түүний хөгжүүн, нинжин сэтгэл тэр даруй оргүй алга болж бидний хооронд болсон тэр зүйл, надад ямар ч найдваргүй өнгөрч тэр бүхнийг зүүдэлсэн юм шиг болдог байв. Заримдаа би эцгийнхээ ухаалаг, гоо сайхан, саруулхан царайг ажин харж байхад... зүрх минь догдолж бүх бие цогцос минь түүнд зорин ханддаг байв. Эцэг, миний дотор чухам юу болж байгааг мэдсэн юм шиг явуут дундаа хацрыг минь илэх буюу эсвэл явчихдаг, эсвэл ямар нэгэн өөр зүйл хийж оролдох, эсвэл ганц өөрөө л тийм болж чаддаг хөдлөлгүй зогсоход нь би тэр даруй биеэ хураагаад мөн хүйт оргидог байв. Цөөн удаа, намайг учиргүй энхрийлдэг нь миний дуугүй бөгөөд ойлгомжтой хүсэл гуйлтаар ч биш харин хэзээд гэнэт илэрдэг байлаа. Хожим нь эцгийнхээ зан аашны тухай би нэхэн бодохдоо тэр миний тухай, гэр бүлийн байгаад тэр өөр зүйлээрээ сэтгэлээ бүрэн хангасан хүн байжээ гэж дүгнэсэн юм. Чадлынхаа хэрээр амьдралаас хүрт, харин өөрөө хүний гарт бүү ор, өөрөө өөртөө эзэн байх нь амьдралын утга учир хэмээн нэгэн удаа надад хэлсэн юм. Бас өөр нэгэн удаа, би залуу ардчилсан үзэлтний хувьд эцгийнхээ байхад нь (миний үздэгээр тэр өдөр “сайхан зантай” байсан юм. Тийм байхад нь юуны ч тухай өөртэй нь ярьж болдог) эрх чөлөөний тухай ярьсанд:

	— Эрх чөлөө гэнэ ээ? Эрх чөлөө хүнд юу өгдгийг чи мэдэх үү? гэв. 

	— Юу өгдөг юм?

	— Зориг, хувь хүний эрх чөлөө, мөн эрх чөлөөнөөс ч илүү дээр эрх мэдэл өгнө. Хүсэж чаддаг бай, тэгвэл эрх чөлөөтэй ч байна, эрх мэдэлтэй ч байж чадна гэж билээ. 

	Эцэг минь юуны өмнө, юунаас ч илүү амьдрахыг хүсдэг, амьдарч чаддаг ч байжээ … ер нь амьдралын “учир” гэдгээ удаан хэрэглэж чадахгүй байх гэдгээ урьдаас мэдсэн ч байж болох юм. Эцэг дөчин хоёр настайдаа нас барсан юм. 

	Эцэгтээ би, Засекиныд очсон тухайгаа дэлгэрэнгүй ярив. Тэр бандан дээр сууж бяцхан ташуурынхаа үзүүрээр элсэн дээр зурлан анхааралтай ч юм шиг, үгүй ч юм шиг төдий л тоомсорлохгүй байгаа юм шиг сонсов. Хааяа нэг юм асууж, үг хавчуулан яриаг минь урамшуулж нэг л саруулхан, сониучханаар над руу харж, үе үе инээд алдаж байлаа. Эхлээд би Зинаидагийн нэрийг ч хэлэхээс болгоомжлон байсан боловч тэссэнгүй сүүлдээ түүнийг дөвийлгөн магтаж эхлэв. Эцэг маань инээсээр л байв. Ингээд бодол болж байснаа суниагаад босов. 

	Гэрээс гарахдаа, өөртөө морь эмээллэхийг тушаасныг санав. Эцэг моринд тун сайн, ноён Регигээс ч хамаагүй өмнө хамгийн эмнэг морийг номхруулдаг байжээ. 

	— Би өөртэй чинь хамт явах уу, аав аа? гэж асуусанд

	— Үгүй хэмээн хариулаад царай нь ерийн үл тоомсорлосон эелдэг байдалтай болов. — Хүсвэл ганцаараа яв л даа, харин дэлбэгчид намайг явахгүй гэж хэлээрэй гэв. 

	Тэгснээ эргээд хурдан холдож явав. Би хойноос нь ширтэн харвал хашааны хаалгаар гараад далд оров. Түүний бүрх нь хашааны дагуу хөдөлж байгааг харав. Тэр Засекиныд оров.  

	Тэднийд нэг цагаас илүүгүй байсан боловч тэр даруй хот руу яваад гэртээ дөнгөж үдэш буцаж ирэв. 

	Үдийн хоолны дараа би өөрөө Засекиныд очив: Зочдын өрөөнд ноёны хөгшин хатан ганцаараа байлаа. Намайг тэр харснаа оройвч доогуураа нэхмэлийн зүүний үзүүрээр толгойгоо маажаад нэгэн хүсэлтийг сийрүүлэн бичиж өгөхийг гэнэт хүсэв. 

	— Дуртайяа бичиж өгье гээд би сандлын захад суув. 

	— Харин үсгийг нь томхноор бичээрэй гээд нэгэн халтар хуудас өгөнгүүтээ, — Өнөөдөртөө гүйцээж болохгүй сэн болов уу эцэгтэн минь? гэв. 

	— Өнөөдөр, сийрүүлнэ гэлээ. 

	Зэргэлдээ өрөөний хаалга аяархан нээгдэж завсраар нь Зинаидагийн царай харагдав. Хувхай цагаан, бодол болсон, үсээ хааш яаш самнасан үзэгдэж тэр над руу том гэгчийн хүйтэн нүдээр хараад үүдээ чимээгүй хаав. 

	— Зина, хүүе Зина! гэж хөгшин дуудав. 

	Зинаида хариулсангүй. Би хөгшний хүсэлтийг авч гараад түүнийг бичихээр бүтэн үдэш суув. 

	Миний “тачаал” тэр өдрөөс эхлэв. Албан ажилд орсон хүн юу бодож, мэдрэх ёстой шиг тийм зүйлийг мэдэрсэн мэт санагднам. Би зүгээр л нэгэн, эгэл залуу хөвүүн байхаа больж, би дурласан хүн болжээ. Тэр өдрөөс л миний тачаал эхэлсэн гэж би хэлсэн, мөн тэр өдрөөс л бас миний сэтгэлийн зовлон эхэлснийг нэмж хэлэх хэрэгтэй. Зинаидагийн эзгүйд би гуниглан, ухаанд юу ч орохгүй, барьсан зүйл гараас минь мултран унаж, би бүтэн өдөр ганцхан түүний тухай л хүнд бодолд автагдана… гуниглан сэтгэл зовно… тэгсэн мөртөө түүний дэргэд ч бас сэтгэл уужирсан нь үгүй. Би түүнийг харан өөрөө юу ч биш гэдгээ ойлгодог, тэнэглэн гоморхож, тэнэгээр бялдуучилдаг байсан боловч яаж ч давахын аргагүй хүчин намайг түүн рүү татан өрөөний нь босгыг алхан орох бүр өөрийн эрхгүй аз жаргалдаа чичрэн догдолдог байв. Зинаида намайг өөрт нь дурлав гэдгийг тэр даруй таамаглаж мөн би ч гэсэн нуухыг бодсонгүй. Тэр миний тэсгэлгүй хүслийг тоглоом болгон биеэ зугаацуулан намайг мангууруулан хөөргөн эрхлүүлж улам зовоодог байлаа. 

	Бусдын асар их баясгалан, тоо томшгүй гашуун зовлонгийн шалтгааныг өөрөө мэдсэн ч хариу барихгүй ганцхан үүсвэр нь байх тул амттайхан ажээ. Би Зинаидагийн гарт зөөлөн лав шиг байлаа. Гэвч би ч ганцаараа түүнд дурласан биш. Тэднийд очдог бүх эрэгтэйчүүд түүнд дурлан ухаан алддаг байв. Тэр бүгдийг нь хөл дороо уяатай юм шиг байлгадаг байв. Заримдаа итгэл найдвар төрүүлж заримдаа болгоомжлоход хүргэн, дур мэдэн тэдний толгойг эргүүлж (үүнийгээ өөрөө, хүнийг бие биетэй нь мөргөлдүүлэх гэдэг) байх нь түүнд зугаатай байдаг агаад тэд ч урдаас нь огтхон ч сөрөхийг боддоггүй дуртайяа захирагддаг ажээ. Амьдрал амилсан гоо сайхан бие цогцост нь овжин заль мэх амарлингуйн сэтгэл, хуурамч эгэл жирийн байдал, нам гүм, хөдөлгөөнтэй эрс тэс байдал сэтгэл татам холилдсон ажээ. Түүний хийж хэлж байгаа бүхэн хөдөлгөөн бүхэнд нь уян нарийн бөгөөд хөнгөн сайхан байдал дэвжигнэн юм бүхэнд нь тоглон наадах өвөрмөц хүчин илэрнэ. Мөн түүний нүүр царай нь ч үргэлж хувиран өөрчлөгдөж ёжлон инээх, бодолд орох, тачаангуй байдлыг бараг нэг зэрэг гаргана. Нарлаг салхитай өдрийн үүлний сүүдэр мэт хөнгөн хурдан янз янзын сэтгэгдэл түүний нүд, уруулд нь тодорно. 

	Түүнийг шүтэгч хүн бүр өөрт нь хэрэгтэй байлаа. Заримдаа “араатан”, заримдаа зүгээр л “миний” гэдэг Беловзоров түүний төлөө галд ч дуртайяа орохоос буцахгүй. Оюун, авьяас билиг бусад сайн чанартаа найдахгүй ч гэсэн гэрлэнэ гэдгээ илчлэн бусдыгаа дэмий чалчиж байна хэмээн битүүлгээр хэлнэ. Майданов түүний яруу найргийн сэтгэлгээнд нь тохирно. Тэр бараг бүх зохиолчдын адил нэлээд хүйтэн хүн бөгөөд түүнд цаглашгүй хайртай гэдгээ өөрт нь мөн өөрөө өөрийгөө итгүүлэх гэж шаргуу давтан шавхагдашгүй олон шүлэгтээ түүнийг магтан дуулж түүнээ нэг л ер бусын чин сэтгэлээсээ хөгжүүн уншина. Тэр сэтгэлийг талархах боловч баахан дооглох байдалтай сонсож, өөрт нь итгэл муутай байдгаас магтаалыг сонссоныхоо дараа өөрийн нь хэлдгээр агаар ариутгахын тул Пушкины зохиолоос унш гэнэ. Лушин гэж ёжломтгой, үгээр цээргүйхэн эмч тэр бүсгүйг бусдаас илүү сайн мэддэг бөгөөд нүүрэн дээр нь ч бас далдуур аашилж үглэдэг боловч бусдаас илүү түүнд хайртай байлаа. Бүсгүй түүнийг хүндэтгэдэг боловч дураар нь тавьдаггүй заримдаа өөрийнхөө гар дор шүү гэдгийг нь онц хортойхноор мэдэх боломж олгоно. “Би аальгүй бүсгүй, сэтгэлгүй хүн, би жүжигчин маягийн хүн шүү” хэмээн нэгэн удаа миний байхад хэлээд “за сайн! Та гараа нааш нь өг, би зүгээр хатгана, та энэ залуугаас ичнэ, өвдөх нь ч мэдээж, гэвч үнэнч ноёнтон та инээх ажаамуу” гэв. Лушин улайгаад буруу харж уруулаа хазсан боловч эцэст нь гараа өглөө. Тэр зүүгээр хатгасанд тэр инээж … бүсгүй түүний нүд рүү харан инээж байгаад улам гүнзгий шивнэхэд нь тэр дэмий л зүг зүг тийш гөлөлзөн харж байлаа…

	Харин би Зинаида, гүн Малевский хоёрын харилцааг сайн ойлгодоггүй байв. Тэр ухаалаг, эвлэг, золбоотой хүн байсан боловч арван зургаахан настай надад хүртэл тэр нэг л эргэлзээтэй хуурамч гэж бодогдоод чухам Зинаида түүнийг яагаад анзаардаггүй юм бол хэмээн гайхдаг байв. Гэвч тэрхүү хуурмагийг анзааравч түүнд дур нь гутдаггүй байсан юм. Буруу хүмүүжил, жигтэй танилууд болон зуршил, эх нь дандаа хамт байдаг, ядуу зүдүүгийн хажуугаар гэрт нь хэзээд байдаг эмх замбараагүй байдал ер нь залуу охины нөлөөнөөс нь эхлээд тойрч байгаа улсаасаа давуутайгаа мэдсэн ухамсар, энэ бүхэн юмыг төдий л эс тоомсорлон ойшоож хайхрахгүй болгожээ. Вонифатий чихэр дуссан гэж мэдэгдэхээр ирэх, ямар нэгэн адгийн муухай хов жив илрэх эсвэл зочид хоорондоо хэрүүл гаргах зэрэгт эр бужгар үсээ сэгсэрхийгээд, гайгүй ч байгаа даа гээд огтхон ч зовдоггүй байлаа. 

	Заримдаа Малевский үнэг шиг зальтайхан найгасаар түүний дэргэд очоод сэтгэл хангалуун царайчилсан маягтай мишээж, сандлынх нь түшлэгийг хээнцэрхэн түшээд чихэнд нь шивнэхэд тэр гараа цээжин дээрээ эвхээд түүн тийш анхааралтай ширтэн харж инээмсэглэн толгойгоо дохиход нь цус минь оргилон буцлах мэт болно. 

	— Ноён Малевскийг та юунд хүлээж авдаг юм бэ? гэж нэг удаа түүнээс асуув. 

	— Тэр сайхан гэгчийн сахалтай амьтан, тэр ер нь танд хамаагүй гэж хариулав. 

	— Та намайг түүнд хайртай гэж бодоогүй байгаа даа гэж өөр нэгэн удаа тэр надаас асуув. — Үгүй, өөрөө би дээрээс нь доошоо хармаар тийм хүнд би хайртай болж чадахгүй. Харин надад бол намайг, өөрийг минь нугалмаар, тийм хүн хэрэгтэй… гэхдээ тийм хүнтэй би тохиолдохгүй биз ээ, бурхан өршөө! Хэний ч саварт би орохгүй, үгүй үгүй! гэнэ. 

	— Тэгэхлээр та хэнд ч дурлахгүй болж байна уу?

	— Танд? Танд би дургүй гэж үү? гээд тэр хамрыг минь бээлийнийхээ үзүүрээр цохив. 

	Тийм ээ, Зинаида надаар маш их зугаа хийж биеэ саатуулна. Гурван долоо хоногийн турш би түүнтэй өдөр бүр уулзаж намайг ёстой л элдэж гүйцэв. Манайд тэр тун цөөхөн ордогт нь би харамсдаггүй: юу гэвэл манай гэрт тэр, ноёны авхайтан болчихдог би ч түүнээс бишүүрхэнэ. Өөрийгөө би ээждээ мэдэгдэхээс айдаг, ээж маань Зинаидад маш дургүй, биднийг эгдүүрхэн ажиглана. Эцгээс би төдий л айдаггүй байв. Намайг тэр анзаардаггүй мэт, Зинаидатай их ярьдаггүй боловч ухаалаг, учиртай ярина. Би ажиллах уншихаа байчхаад ойрмогхон зугаалах, морь унахаа ч байчхав. Хөлөөсөө уяатай цох хорхой шиг, дур татсан жигүүрийн байшинг үргэлж тойрон эргэнэ. Тэнд бүрмөсөн үлдмээр байсан боловч боломжгүй зүйл байв… ээж маань үглээд заримдаа Зинаида намайг хөөнө. Тийм үед би тасалгаандаа орж түгжих ч юм уу, эсвэл цэцэрлэгийн буланд очиж нурмал, өндөр чулуун хүлэмж дээр гарч зам талын хана руу хөлөө унжуулан сууж олон цагаар юу ч харахгүй дэмий л ширтэн алмайран сууна. Миний дэргэд тоосонд дарагдсан халгай дээгүүр цагаан эрвээхэй залхуухан нисэж ойрхон буй эвдэрхий улаан туйпуун дээр цовоохон богширго суугаад сүүлээ дэлгэн бүх биеэрээ зогсолтгүй эргэн чихэнд эвгүй жиргэнэ. Одоо болтол болгоомжилсон хэвээрээ байгаа хэрээ хус модны нүцгэн орой дээр улам улам өндөрт суугаад үе үе бархирна. Түүний шингэн мөчир дундуур наран, салхитай намуухан тоглох мэт Донын сүмийн хонхны дуу үе үе айван тайван гунигтайхан дэгдэн ирнэ. Би суусан хэвээрээ ширтэн, энэ бүгдийг сонсон гуниг баясгалан, ирээдүйг зөгнөх хүсэл, амьдралын аюумшгийг агуулсан тэр гэхийн тэмдэггүй ямар нэгэн сэрлээр дүүрэн сууна. Гэтэл тэр үед би үүнийг ойлгодоггүй, миний дотор үймж байсан тэр бүхнийг чухам юу болохыг хэлж чадахгүй, хэллээ ч гэсэн ганцхан нэрээр, Зинаидагийн нэрээр л нэрлэхээс өөр зүггүй байжээ. 

	Гэтэл Зинаида надтай муур хулгана болж тоглоод л байлаа. Надтай сээтгэнэхэд нь сэтгэл догдлон үймж, уяран хайлах мэт болно. Эсвэл намайг гэнэт цаашаа гэж түлхэхэд нь ойртох ч эрхгүй, түүн тийш харах ч зүрхгүй болно.  

	Тэр хэдэн өдөр дараалан надтай маш хүйтэн байсанд нь би бүр номхрон айчхаад байшинд нь зүрх алдан ороод, ноёны хөгшин хатан миний ордог яг тэр үед хараал тавин, бархирдгийг эс харгалзан түүний дэргэд нь байхыг хичээдэг байлаа. Түүний нөгөө векселийн хэрэг нь бүтэл муутай, хороолол хариуцсан цагдаад хоёр ч удаа дуудагдаж очсон байлаа. 

	Нэгэн удаа би цэцэрлэгээр нөгөө айхтар хашааны дэргэдүүр явж байгаад, Зинаидаг зүлгэн дээр хоёр гараараа тулаад, хөдлөхгүй сууж байгааг харав. Би болгоомжтойхон холдох гэтэл гэнэт толгойгоо өндийлгөөд над руу дохив. Би тэр дороо намсхийж, эхлээд юу гээд байгааг нь ойлгосонгүй. Тэр дохиогоо давтсанд би даруйхан хашаан дээгүүр үсрэн даваад баясгалантайгаар дэргэд нь гүйж хүрэв. Гэтэл тэр намайг харцаараа зогсоогоод өөрөөс нь хоёрхон алхамд байгаа зам руу заалаа. Би аягүйрхэж чухам юу хийхээ мэдэхгүй замын захад сөгдөн суув. Тэр хачин зэвхий царайлан түүний царай зүсэнд нь гашуун гуниг, тун их ядарсан нь илт учир зүрх догдлон арга буюу: 

	— Та яав аа? хэмээн асуув. 

	Зинаида гараа сунгаад нэг ногоо таслан авч хазаад тэртээ хол хаялаа. 

	— Та надад их хайртай юу? Тийм үү? гэж асуулаа. 

	Би юу ч хариулсангүй. Хариулаад ч яах юм бил ээ?

	— Тийм үү? хэмээн над руу аанай ширтсэн хэвээр давтав. — Тийм байна, яг. Бас нүд нь адил юм гэж нэмэн хэлээд бодлого болсноо, нүүрээ гараараа дарав. Бүх юманд ой гутав. Замбуутивийн захад явчих юм сан, үүнийг би тэсэн давж чадашгүй нь, эвлэрч чадашгүй нь… Цаашид юу хүлээж байгаа бол! Яасан бэрхтэй юм бэ… бурхан минь яасан бэрхтэй вэ! гэж шивнэнэ. 

	— Юунаас бол оо вэ? гэж би хулчганан асуулаа. 

	Зинаида надад хариу хэлсэнгүй, зөвхөн далаа хавчив. Би сөгдөн суусан хэвээр нэн гунигтайхан өөдөөс нь харсаар байлаа. Түүний үг бүр нь зүрхэнд минь зүсэн орох шиг болно. Тэрхэн мөчид түүнийг гашуудуулахгүй л бол амиа ч дуртайяа өгмөөр санагдав. Түүнийг харангаа чухам юунаас тийм хүнд байдалтай болсныг би ойлгоогүй ч гэсэн тэсэшгүй гунигаасаа болоод цэцэрлэгт очин хадуураар хадуулсан юм шиг гэнэт ойчиж байгаагаар дотроо дүрсэлнэ. Эргэн тойрон саруулхан, нов ногоохон гэдэг нь жигтэйхэн. Салхи, Зинаидагийн толгой дээгүүрх бөөрөлзгөнийн урт мөчрийг үе үе найгуулан модны мөчрийг сэрчигнүүлнэ. Хаа нэгэн газар тагтаа дуугарна. Мөн тачирхан ногоон дээгүүр эргэлдэх зөгий дүнгэнэнэ. Тэнгэр дээрээс минь ялдамхан хөхөрнө. Гэтэл надад юутай гунигтай байв аа. 

	— Надад ямар нэгэн шүлэг уншиж өгөөч гэж намуухан хэлээд тохойгоороо тулав. — Таны шүлэг уншихад би дуртай. Та бас дуулдаг, гэвч тэр яах вэ, залуу халуун насных “Гүржийн толгод дээр” гэдгийг уншигтун. Тэгэхдээ эхлээд суучих гэв. 

	Би суугаад “Гүржийн толгод дээр” гэдгийг уншив. 

	— Дурлахгүй байж тэд чадахгүй” гэж Зинаида давтав. — Яруу найраг үүгээрээ сайхан. Тэр бол бидэнд байхгүй юмны тухай өгүүлж мөн байгаа зүйлээс илүү сайныг бүр үнэтэй илүү ойролцоо очих зүйлийг өгүүлдэг… Дурлахгүй байж тэр чадахгүй хүссэн ч чадахгүй! гэснээ дахин дуугүй болж гэнэт догдлон босов. — Явъя. Ээжтэй Майданов сууж байгаа. Тэр надад найргаа авч ирсэн юм, гэтэл би орхиод гарсан. Тэр мөн л гунигтай … яая гэх вэ дээ! Та хэзээ нэгэн цагт мэднэ… ганцхан надад битгий уурлаарай!

	Зинаида түргэн гэгч нь гарыг минь атгаад түрүүлж гүйв. Бид жигүүрийн байшинд буцаж ирэв. Майданов бидэнд дөнгөж сая хэвлэсэн “Алуурчин” найргаа эхлэхэд нь би түүнийг сонссонгүй. Тэр дөрвөн өлмийт ямбаа17 уянгалан уншихад холбоц нь хонх жингэнэх мэт хоосон, чанга ээлжлэн хангинана. Би Зинаида өөд харсан хэвээр түүний хэлсэн сүүлчийн үгний учрыг ойлгохыг хичээнэ. 

	 

	Өөр нэгэн нууц өрсөлдөгч

	Өөрийн чинь сэтгэлийг татав уу?

	 

	гэж Майданов гэнэт хамраараа гунганан чанга хэлэх үед Зинаида бид хоёрын харц мөргөлдөв. Тэр доошоо хараад үл мэдэг улайв. Би түүний улайхыг нь хараад цочин айснаасаа бие минь хүйт оргив. Би үүнээс өмнө түүнийг харддаг байсан ч яг энэхэн мөчид тэр дурлажээ гэдэг бодол толгойд минь гялсхийв. “Бурхан минь! Тэр дурлажээ!” 

	 

	X

	 

	Үнэнхүү сэтгэлийн минь зовлон чухам тэр мөчөөс л эхлэв. Би бодолд автан сэтгэлээ зовоож аль болохоор далдуурхан боловч цөхрөлтгүй Зинаидаг ажиглаж байлаа. Тэр ондоо болсон нь илт ажээ. Тэр ганцаараа зугаалахаар гарч яваад уддаг болов. Заримдаа зочдодоо үзэгдэхгүй тасалгаанаасаа гаралгүй удаан цагаар сууна. Урьд нь ингэдэггүй байлаа. Би гэнэтхэн сүрхий гярхай ажигч болчихлоо. Эсвэл өөрт тэгж санагдсан байж ч магад. “Энэ биш байгаа даа”, “Биш юм болов уу?” гэж нэг шүтэгчээс нь нөгөөд нь шилжин сэтгэлээ зовоон дотроо бодох бодох болов. Гүн Малевский (би Зинаидагийн төлөө тийнхүү бодохоос ичдэг боловч) л далдуур бодоход бусдаар аюултай мэт санагдана. 

	Миний ажиглаж байгаа маань алсын хараагүй мөн битүүлэг байдал маань ч гэсэн хэнийг ч хуурч чадсангүй наад зах нь доктор Лушин удалгүй миний тарыг танив. Сүүлийн үед тэр өөрөө ч өөр болон хувирч, эцэж тураад аанай дахин дахин инээх боловч нэг л битүү, уур хилэнтэй цочир инээнэ. Урьдын хөнгөхөн ёжлол санаатайгаар гаргаж байсан улаан цайм байдал нь аргагүйдсэн, мэдрэлийн уцаарлалаар солигджээ. 

	— Юу гэж та үргэлж энэ рүү гүйж ирээд байдаг юм бэ, залуу минь? гэж тэр нэгэн удаа Засекины зочдын өрөөнд надтай хоцроод хэлэв (ноёны авхай зугаалахаар яваад буцаж ирээгүй, ноёны хатны аягачин бүсгүйтэйгээ хэрэлдэж байгаа орилоо дуу нь давхарцгаас тод сонстоно) —  Та бол залуу насандаа суралцаж ажиллах хэрэгтэй. Гэтэл та юу хийж байна даа? гэв. 

	— Гэртээ би ажилладаг эсэхийг та мэдэхгүй шүү дээ хэмээн омог бардмаар торж түгдрэлгүй сөрөн хэлэв. 

	— Юуны чинь ажил байх вэ дээ! Ухаанд чинь тийм юм байж болох зүйл. Таны сонгосон зам чинь даан ч бүтэлгүй юм даа. Энэ ямаршуухан айл вэ гэдгийг та харахгүй байна гэж үү?

	— Би таныг ойлгохгүй байна. 

	— Ойлгохгүй гэнэ ээ? Тэр тусмаа танд муу даа. Таныг болгоомжил хэмээн сануулах нь миний үүрэг гэж бодно. Гэрлээгүй хөгшин ганц бие бид нар шиг хүнд энд ирж болно. Ирлээ гээд юу болох вэ? Бид хал үзсэн улс, биднийг юугаар ч дөнгөхгүй. Харин таны арьс чинь хавьгүй зөөлөн. Эндхийн агаар танд хортой, надад итгэ, халдвар авч болно. 

	— Яагаад тэгэх бил ээ?

	— Яах юу байх вэ, ингээд л. Та одоо эрүүл гэж үү? Та хэвийн байдалтай гэж үү? Таны байдал, мэдэрч байгаа чинь танд тустай сайнаар нөлөөлж байна уу?

	— Би юу мэдэрч байгаа юм бэ? гэж хэлсэн боловч докторын зөв шүү гэж дотроо зөвшөөрөв. 

	— Ээ залуу минь, залуу минь! гэхдээ энэ хоёрхон үгэнд надад их л гомдмоор утга байгаа юм шиг байдалтай, үргэлжлүүлэн, — Та заль мэх гаргах гээд байх юу байх вэ, бурхан өршөө! Сэтгэлд чинь байгаа юм нүүрэн дээр чинь ил байна. Гэвч яриад байх юм, юу байх вэ? Хэрэв би … би өөрөө ч гэсэн хачин амьтан биш  байсан сан бол … өөрөө ч энд ирэхгүй сэн гээд шүдээ зуув. — Та ийм ухаалаг атлаа бидний эргэн тойронд юу болж байгааг харахгүй байгааг л би ганцхан гайхах юм. 

	— Юу болоод байгаа юм? хэмээн өлгөж аваад тун болгоомжлов. 

	Доктор цаанаа ёжилсон маягаар харамссан байдлаар над руу харав. 

	— Би ч мөн сайн хүн юм гэж өөртөө хэлэх мэт бувтнаад, — Үүнийг хэлэх нь хэрэгтэй гэснээ, — Нэг үгээр дахин давтан хэлэхэд эндхийн агаар танд зохихгүй. Танд энд таатай ч гэсэн авах зүйл юу байна? Цэцгийн хүлэмжид анхилуун ханхалдаг ч тэнд чинь амьдарч болдоггүй шүү дээ. Та үгэнд минь ороод нөгөө Кайдановыгаа үзэж эхлэгтүн! гэж дуугаа өндөрлөн хэлэв. 

	Ноёны хатан орж ирээд докторт шүд өвдөж байгаагаа үглэв. Дараа нь Зинаида ч ирэв. 

	— Ноён доктор, үүнийг зэмлээч та. Өдөржингөө мөстэй ус уугаад байх юм, уушги муутай хүний эрүүл мэндэд тохирох уу? гэв. 

	— Та юунд ингэдэг юм бэ? гэж Лушин асуув. 

	— Ингэлээ гээд юу болдог юм?

	— Юу? Та хүйт авч өвдөөд үхэж ч болно. 

	— Үнэхээр тийм үү? Тийм гэж үү! Тийм бол яамай, сайн л биз!

	— Өө, бүр тийм үү! хэмээн доктор үглэв. 

	Ноёны хатан гарч одов. 

	— Бүр тийм гэж Зинаида давтав. Амьдрах тийм хөгжилтэй? Орчин тойрноо хар л даа … сайн нь юу байна? Эсвэл та намайг энэ бүгдийг ойлгохгүй, мэдэхгүй гэж бодож байна уу? Мөстэй ус уухад надад таатай байдаг. Агшин зуурын тааламжаас болж аз мэдсэн хэрэг хийсний хэрэггүй гэж намайг үнэнээсээ ятгах нь уу. Аз жаргалын тухай бол ч хэлэх юм алга гэв. 

	— Тийм ээ. Биеэ даасан байдал, дураараа эрхлэн аашлах… Энэ хоёр үгэнд та тэр чигээрээ багтан, зан авирыг чинь илчилж байгаа юм гэж Лушин хэлэв. 

	Зинаида унтууцан инээв. 

	— Та арай хожимджээ, найрсаг доктор минь. Муу ажиглаж хоцорчээ. Нүдний шил зүүгтүн. Одоохондоо эрхлэхтэй мантай байна. Таныг мэхлэх… өөрийгөө мэхлэх… мөн ч хөгжилтэй юм аа! Харин биеэ даасан тухай… гэснээ, — Мсье Вольдемар зовуурьтай царай битгий гаргаад бай гэж Зинаида хэлээд хөлөө дэвсээд, — Намайг өрөвдөхөд би үзэн яддаг юм гээд хурдан холдож одов. 

	— Эндхийн агаар танд хортой, хортой залуу минь гэж Лушин надад дахин хэлэв. 

	 

	XI

	 

	Тэр өдрийн үдэш нь Засекиныд ердийн зочид цугларав. Тэдний тоонд би ч орлоо. 

	Майдановын найраглалын тухай яриа болсонд Зинаида түүнийг үнэн зүрхнээсээ магтлаа. 

	— Та мэдэх үү? Хэрэв л би яруу найрагч байсан бол өөр сэдэв авах сан. Энэ бүхэн шал дэмий ч зүйл байж болно. Гэвч заримдаа ялангуяа өглөө болохын өмнө, тэнгэр нэг ягааран нэг сааралтаж эхлэхэд толгойд минь хачин бодол ордог юм. Жишээ нь би … та бүгд намайг шоолон, инээдэм болгохгүй гэв. 

	— Үгүй! Үгүй! Хэмээн бид нэг зэрэг дуу алдав. 

	— Шөнө сарны гэрэлд хэсэг залуухан охид цөм цагаан хувцастай, цагаан цэцгэн хэлхээ зүүж намуухан голоор том завинд суугаад дуулал ч юм уу дуулцгаан байгааг харуулах сан билээ хэмээн хоёр гараа солбиулан элгээ тэврээд нүднийхээ харцыг өөр зүгт чиглүүлэн хэлэв. 

	— Ойлгож байна, ойлгож байна. Та үргэлжлүүл хэмээн Майданов нэлээд бодол болсон янзтай хэлэв. 

	— Гэнэт эрэг дээр чимээ шуугиан гарч инээд сонстон бамбарын гал улалзан цан дэлдэнэ... тэр бол дуу дуулж хашхиралдсан бөөн вакхан18 охид гүйж яваа нь тэр. Ноён яруу найрагч яаж зураглах нь таны хэрэг ээ… харин бамбар нь улаан, мөн их утаа савсуулсан цэцгэн хэлхээ доогуур багахан охидын нүд нь ихэд гялалзсан, хэлхээ цэцэг нь бараан өнгийн байгаасай гэж хүсэж байна. Бас барын арьс, домбо, алт - их алт байхыг битгий мартаарай. 

	— Алт хаана байх ёстой вэ? гэж Майданов наалдсан үсээ гэдрэг хаян хамраа сарталзуулан асуув. 

	— Хаана? Мөрөн дээр нь, гарт нь, хөлд нь, ер нь хаа сайгүй. Эрт цагт эмэгтэйчүүд алтан цагариг шилбэндээ зүүдэг байсан гэдэг. Вакхан охид завин дахь охидыг өөрсөд рүүгээ дуудна. Охид дууллаа дуулахаа зогсож үргэлжлүүлж чадахгүй болно. Тэд хөдлөх ч үгүй байтал гол тэднийг эрэг рүү аваачлаа. Ингээд гэнэт тэдний нэг нь аажуухан өндийнө... үүнийг бичихдээ сарны гэрэлд тэр охин яаж аажимхан босож байгааг түүний үеийн охид нь яаж цочирдон балмагдаж буйг тун сайхан гаргаж өгөх хэрэгтэй. Тэр охин завинаас буухад вакхан охид түүний хүрээлэн аваад шөнийн харанхуй руу явцгаан … мөн энд бөөн утаа баагьж бүх юм холилдон байгааг харуулна. Зөвхөн тэдний орилолдох л сонстон эрэг дээр нөгөө охины цэцгэн хэлхээ л үлджээ. 

	Зинаида дуугүй болов (“Ээ хөөрхий! Энэ маань дурлажээ!” гэж би дахин бодов.)

	— Ердөө л энэ үү? гэж Майданов асуув. 

	— Ердөө л энэ гэж хариулав. 

	— Энэ бол бүтэн найраглалын сэдэв болж чадахгүй гэж тэр догирхон өгүүлээд, — Харин уянгын шүлэгтээ таны энэ санааг ашиглана гэв. 

	— Романтик маягаар уу? гэж Малевский асуув. 

	— Тэгэлгүй дээ. Романтик маягаар. Байроных шиг.

	— Миний бодоход Гюго, Байроноос дээр сонирхолтой гэж боддог хэмээн залуу гүн дуугарав. 

	— Гюго бол дээд зэргийн зохиолч гэж Майданов мэтгээд миний найз Тонкошеев “Эль-Тровадор”, испани романдаа мөн адил…

	— Тэр нь буруу харуулсан асуултын тэмдэгтэй ном уу? гэж Зинаида хажуугаас нь асуув. 

	— Тийм ээ. Испаничууд тэгж бичдэг дүрэмтэй. Би Тонкошеевын тухай… ярих гэсэн юм. 

	— За та классицизм, романтизмын тухай дахин маргаж эхэллээ. Алив, тоглоцгоосон нь дээр… гэж Зинаида бас дахин үгийг нь таслав. 

	— Фант тоглох уу гэж Лушин өлгөн авав. 

	— Үгүй, фант уйтгартай, адилтгаж тоглоё. 

	Энэ тоглоомыг Зинаида өөрөө зохиосон бөгөөд ямар нэгэн юмны нэрийг хэлэхэд тоглож байгаа хүн бүр өөр юмтай адилтгаж хэлэхийг хичээнэ. Аль сайн адилтгал олж хэлсэн хүн шагнуулна. 

	Тэр цонх руу очив. Нар дөнгөж шингэжээ. Тэнгэрт тээр дээр урт гэгчийн улаан туяатай үүл үзэгдэнэ. 

	— Энэ үүл юутай адил байна? гэж Зинаида асуугаад бидний хариулахыг хүлээлгүй, — Миний бодоход Клеопатра19, Антонийг20 угтаж алтан хөлөг онгоцон дээр явахад нь байсан ув улаан өнгийн далбаатай адил юм. Майданов та саяхан энэ тухай ярьж байснаа санаж байна уу? гэв. 

	Цөм нэгэн дуугаар Гамлетэн Полонийн адил тэр үүл яг тэр далбааг санагдуулж байна. Түүнээс өөр илүү сайн зүйрлэлийг хэн маань ч олж чадахгүй гэж шийдэв. 

	— Антоний тэр үед хэдэн настай байсан бэ? гэж Зинаида асуув. 

	— Бодвол залуу хүн байсан нь лавтай гэж Малевский хэлэв. 

	— Тийм ээ, залуу гэж Майданов магадтай хэлэв. 

	— Уучлаарай дөч гаруй настай байсан шүү гэж Лушин хэлэв. 

	— Дөч гаруй настай хэмээн Зинаида түүн тийш хурдан гэгчийн хараад давтав. 

	Би удалгүй гэр лүүгээ явав. “Хүнд дурлажээ, хэнд бил ээ?” гэж өөрийн эрхгүй шивнэж явлаа. 

	 

	XII

	 

	Өдөр хоног өнгөрсөөр л Зинаида улам хачин, улам гайхмаар болов. Нэг удаа ороход сүрлэн сандал дээр ширээний хурц ирмэгт толгойгоо наалдуулан суугааг нь харав. Биеэ тэгшлэхэд нь бүх нүүр нь нус нулимс болсон харагдана. 

	— Аа! Та юу! Наашаа ойртооч гэж тун ширүүн инээмсэглэн хэлэв. 

	Намайг ойртож очиход толгой дээр гараа тавиад гэнэт үснээс шүүрч эргүүлэв. 

	— Өвдөж байна шүү… гэж тэсэлгүй хэлэв. 

	— Аа! Өвдөж байна уу? Би бас өвдөхгүй байна уу? Өвдөхгүй байна гэж үү? хэмээн дахин дахин давтана. 

	— Хүүеэ! гэж гэнэт үснээс минь туг үс зулгааснаа хараад бархирав: — Би яав аа? Хөөрхий муу мсье Вольдемар! 

	Тэр зулгааж авсан үсээ болгоомжтойгоор хуруундаа ороогоод дугуйлав. 

	— Би таны үсийг жижиг гуундаа зүүнээ гэхэд нь нүдэнд нь нулимс гялтганана. — Тэгвэл энэ таныг бага зэрэг тайтгаруулж магадгүй … за одоо баяртай гэв. 

	Би гэртээ буцаж ирээд эвгүй байдалтай тохиолдов. Ээж аав хоёрын хооронд ширүүхэн яриа болсон байв. Ээж аавыг зэмлэж байгаа бололтой эцэг аанай л хүйтэн эелдэг байдлаараа дуугарахгүй байснаа удалгүй гадагш одов. Ээжийн юу хэлснийг сонсож чадсангүй. Ер нь тэр яриаг сонсохтой мантай байв. Гагцхүү дараа нь ээж намайг өөрийнхөө өрөөнд дуудуулаад өөрийнх нь үгээр бол une femme capable de tout21 эмэгтэй болох ноёны хатныд миний олон ордгийг минь их дургүйцэн зэмлэснийг санаж байна. Би гарыг нь үнсээд (яриаг төгсгөе гэвэл би тэгдэг байв) тэр дороо өөрийнхөө өрөөнд оров. Зинаидагийн уйлсан нь миний толгойг бүр эргүүлэв. Чухам ямар бодол дээр зогсох нь зүйтэйг огт мэдэх ёсгүй ч өөрөө уйлахад бэлэн байлаа. Арван зургаан настай боловч би хүүхэд л байжээ. Беловзоров өдөр бүр тогтвор муутай гүнтнийг, хонь харсан чоно шиг улам ширүүн хардаг болсон ч Малевскийн тухай би бодохыг байв. Би юуны ч тухай, хэний ч тухай бодохыг болив. Би бодолд төөрөлдөн хүнгүй газар хайдаг болов. Ялангуяа цэцгийн хүлэмжийн нурсан балгасыг улам таалах болов. Өндөр ханан дээр нь авиран гарч жигтэйхэн зовлонтой, ганцаардмал уйтгартай байгаадаа өрөө өөрийгөө хөөрхийлөн хайрладаг болж тэрхүү зовлонтой байдал минь сэтгэлийг баясуулж түүндээ мансууран суудаг байв. 

	Нэг удаа би ханан дээрээ суугаад алсын бараа харж сүмийн хонхны дуу сонсож суув. Гэнэт салхи гэхэд салхи биш чичрээ ч биш нэг л хүн ойр байгааг илтгэсэн бодол сэвшээ мэт биеэр гүйх шиг болов… би доошоо харлаа. Тэртээ дор замаар хөнгөн бор бошинзтой ягаан шүхэр барьсан Зинаида яаран явж байна. Тэр намайг харангаа зогсож сүрлэн малгайнхаа захыг сөхөн хилэн шиг зөөлөн нүдээр над руу харав. 

	— Тэр өндөрт та юу хийж байгаа юм бэ? гэж зэвүүн инээмсэглэн асуугаад, — За та нар цөм надад хайртай гэж итгүүлэх гэдэг. Хэрэв надад үнэхээр хайртай бол над руу үсэр гэв. 

	Зинаида тэр үгийг хэлж амжаагүй шахуу байхад нь араасаа түлхүүлсэн мэт би доошоо үсрэв. Хоёр сажин шахам өндөр дээрээс газарт хөлөөрөө буусан боловч түлхэлт тун хүчтэй байснаас тогтож чадсангүй унаад агшин зуур ухаан алдав. Ухаан ормогц нүдээ нээлгүй дэргэд минь Зинаида байгааг мэдрэв. 

	— Хонгор минь чи яаж ингэж чадав. Яалаа гэж миний үгэнд оров… би чамд хайртай юм шүү… бос хэмээн над руу бөхийн хэлж байгаа сэтгэл зовсон нинжин үг сонстов. 

	Түүний цээж нь минийхтэй зэргэлдээ амьсгалан гар нь толгойд минь хүрч тэр зөөлөн сайхан уруулаараа бүх нүүрийг минь үнсэж уруулд минь хүрэхэд би гэдэг хүн чухам юу болов доо! Би нүдээ аниастай хэвээр байлгасан ч Зинаида царайгаар минь сэхээ орсныг мэдээд хурдан гэгчээр өндийн босож:

	— Босогтун, галзуу дүрсгүй амьтан, юу гэж тоосонд хэвтэж байгаа юм? гэв. 

	Би бослоо. 

	— Шүхрийг минь аваад аль. Харав уу. Миний хаячихсан газрыг. Над өөд битгий ингэж хар… юун дэмий тэнэг явдал вэ? Та бэртээгүй байгаа даа? Халгайд түлэгдсэн үү? Над руу битгий хар гэм… энэ чинь юу ч ойлгохгүй, хариулах ч үгүй байх шив дээ хэмээн өөртэйгөө ярих мэт нэмж хэлэв. 

	— Мсье Вольдемар гэртээ очиж цэвэрлэ. Бас миний хойноос битгий яваарай. Би уурлана шүү. Тэгээд хэзээ ч... гэх нь дуулдав. 

	Тэр хэлэх юмаа гүйцээсэнгүй, яаран холдож явсанд би зам дээр суусан чигээрээ хоцров… хөл дээрээ зогсож чадахгүй байв. Халгайд гараа түлж нуруу шархиран өвдөж толгой эргэж байвч, тэр үед эдэлсэн жаргалын тэр сайхан мэдрэхүй амьдралд минь дахин тохиолдохгүй. Тэрхүү жаргалаас болж бүх үе мөч минь амттайхан өвдөж байснаа эцэст нь сэтгэл дүүргэсэн баясгалант дэвхрэлт, дуу алдалт болон хөнгөрөв. Аргагүй би хүүхдээрээ байжээ. 

	 

	XIII

	 

	Өдөржингөө би учиргүй их хөгжилтэй, бахархан байлаа. Зинаидагийн үнссэн газар халуу оргин мэрэгдэж хэлсэн үг бүгдийг нь сэтгэл догдлон санаж, гэнэтийнхээ тэр аз жаргалыг би нинжин сэтгэлээр хайрлан эрхэмлэж аймаар ч юм шиг болж шинэ сайхан сэтгэгдлийг төрүүлсэн тэр бүсгүйг харахгүй юм сан гэтлээ болгоомжлон байсаан. Хувь заяанаасаа үүнээс илүү юм горьдохын арга алга. “Одоо чухам эцсийнхээ удаа гайгүй сайн гэгчээр амьсгаагаа аваад л үхэх юм сан” гэдэг л болж байв. Харин дараа өдөр нь нөгөө жигүүрийн байшинд очиж явахдаа нууцыг хадгалж чаддагаа мэдүүлэх гэсэндээ даруу байдлын дүрийг үзүүлэн дэмий л хичээвч далдалж эс чадан ихэд эвгүй байлаа. Зинаида намайг сэтгэлийн ямар ч догдлолгүй маш жирийн хүлээж аваад гагцхүү хуруугаараа намайг занан: — Хөх няц болоогүй биз гэж асуулаа. Миний нөгөө даруу, нүүрэмгий бөгөөд нууцархаг байдал маань агшин зуур алга бол түүний хамт аягүйрхэж байсан маань ч үгүй болов. Нэг их онцын юм болно гэж бодоогүй атлаа Зинаидагийн тайван байдал яг хүйтэн ус цутгах шиг болов. Түүний нүдэнд би хүүхэд шиг харагдах юм даа гэдгийг ойлгоод надад тун бэрхтэй, хүнд байв! Зинаида тасалгаандаа нааш цааш явж над руу харах бүрдээ хурдан мишээж байвч харин бодол санаа нь хол байгаа нь надад илэрхий байв… “Өчигдрийн хэргийн тухай өөрөө эхлэн ярьдаг юм уу” хэмээн бодоод чухам хаашаа тийм их яарч явсныг нь бүрмөсөн мэдэж авахаар асуух гэснээ больё гэж шийдээд зөвхөн гараараа савчаад тэртээ буланд очиж суув. 

	Тэгвэл Белозоров орж ирэхэд нь баярлав. 

	— Танд би уначихмаар номхон морь олсонгүй гэж ширүүн дуугаар хэлээд, — Фрейтаг нэг морийг зүгээр л гэж байна. Харин би итгэсэнгүй. Айж байна гэв. 

	— Юунаас та айж байгааг асуухыг зөвшөөрнө үү? гэж Зинаида асуув

	— Юунаас? Та морь унаад явж чадахгүй шүү дээ. Юм болбол яана, бурхан өршөө! Яахаараа гэнэт тийм хачин санаа төрдөг байна аа? гэхэд нь

	— За тэр ч миний хэрэг ээ, мсье араатан минь. Тийм бол би Петр Васильевичийг гуйна… (Миний эцгийг Петр Васильевич гэдэг болохоор тийнхүү бэлхэн бүтээж өгөхөд нь лавтай итгэсэн шинжтэй тун амархан, дорхноо нэрийг нь дурдсанд би гайхав.)

	— Өө, тийм үү? хэмээн Беловзоров сөрөн хэлээд, — Та түүнтэй явах гэсэн юм уу? гэв. 

	— Түүнтэй ч юм уу, өөр хүнтэй ч юм уу, танд хамаагүй. Харин тантай л биш юм даг…

	— Надтай биш гэнэ ээ, гэж Беловзоров давтаад, — Дураараа л бологтун. Яах вэ? Би танд морь олж өгье гэлээ. 

	— За тийм бол ямар нэгэн үнээ л биш байг. Би давхих санаатай байна гэдгээ урьдаар танд сануулъя гэв. 

	— Давхи л даа… тэгэхээр энэ чинь хэнтэй, Малевскитэй явах гэж байгаа юм уу? гэв.

	— Түүнтэй явсан ч яадаг юм, дайчин минь? За та тайвшир, нүдээ битгий дүрэлзүүл. Би таныг ч авч явна. Одоо надад Малевский юу гэдгийг мэдэх үү гэснээ, — Түй гээд толгойгоо сэгсрэв. 

	— Намайг тайтгаруулах гэж ингэж ярьж байгаа юм хэмээн Беловзоров үглэнэ. 

	Зинаида, нүдээ анийлгав. 

	— Таныг тайтгаруулж байна гэнэ ээ? Өө… өө... дайчин! гэж хэлэх өөр үг олж ядсан мэт эцэст нь хэлэв. — Мсье Вольдемар, бидэнтэй та явах сан болов уу? гэв. 

	— Би... олон хүнд дургүй гэж нүүр лүү нь харалгүй хэлэв. 

	— Та tete-a tete22…-ийг дээр гэдэг юм биз дээ? За юу сайхан, дур сайхан… гэж санаа алдан хэлэв. 

	— Беловзоров та яв. Явдлаа түргэл. Надад маргааш морь хэрэгтэй. 

	— Тийм үү. Мөнгө хаанаас авах бил ээ? хэмээн ноёны хатан дундуур орж асуулаа. Зинаида хөмсгөө атируулав. 

	— Би танаас түүнийг гуйгаагүй. Беловзоров надад итгэнэ. 

	— Итгэнэ, итгэнэ гэнэ шүү… гэж хатан үглээд, — Дуняшка! гэж гэнэт байдаг хоолойгоороо хашхирав. 

	— Мамаан23, би танд хонх бэлэглэсэн шүү дээ гэж ноёны авхайтан хэлэв. 

	— Дуняшка! хэмээн эмгэн дахин орилов. 

	Беловзоров явахаар ёслов. Би ч түүний хамт гарч одов. Зинаида намайг саатуулсангүй. 

	 

	XIV

	 

	Дараа өдрийн өглөө би эрт босож, бургасаар саваа хийж аваад боомт руу явав. Явж зовлонгоо тайлъя гэжээ. Тийм ч халуун биш саруулхан сайхан өдөр байв. Хөгжилтэй сэрүүхэн салхи хааяагүй сэлгүүцэн бүгдийг хөдөлгөж юуг ч сэндэхгүйгээр шуугин тоглоно. Би уул хад ой модоор удаан хэсэж явав. Өөрийгөө жаргалтай хүн гэж бодсонгүй харин гуниглах санаатай гэрээсээ гарсан боловч залуу нас, тэнгэрийн сайхан, цэнгэг агаар, хурдан алхлан явсны зугаа, шигүүн ногоон зүлэг дээр ганцаараа хэвтэж амарсан минь намайг шал өөр болгож мартагдашгүй тэр үгс, үнссэн тэр бүхэн сэтгэлд минь дахин орж ирэв. Зинаида, миний шийдэмгий баатарлаг байдлыг минь шударгаар үнэлэхгүй байж чадахгүй гэж бодохоос надад тун таатай… “Түүнд бусад нь надаас дээр авч зөвхөн хийнэ гүйцэтгэнэ гэхээс хэтэрсэнгүй. Харин би бол хийсэн! Би ингэсэн төдийгөөр ч барахгүй…” хэмээн бодно. Мөрөөдөлдөө улам автан түүнийг би дайсны гараас яаж аварч, цусаа урсган, харанхуй нүхнээс сугалан гаргаж аваад хөл дор нь унан үхэж байгаагаар ургуулан бодов. Манай зочдын тасалгаанд өлгөөстэй байдаг зураг дээр Матильдаг авч яваа Малек Аделийг санаад байтлаа тэр дороо хусны нарийхан мөчир дээгүүр тун хичээнгүйлэн өгсөж, ахмад хийлийн араас цухалзах хөгжимчин шиг түүний араас нь ийш тийшээ нэг баруун тийшээ нэг зүүн тийшээ болгоомжлон цухалзаж байгаа алаг том тоншуулыг сонирхов. 

	Ингээд “Цагаан биш цас” дууг дуулж эхлээд “Уяхан хонгор салхи сэвшээлэхэд учралт чамайг би хүлээнэм!” гэж тэр үеийн алдарт уянгалаг дуунд шилжээд Хомяковын эмгэнэлт жүжгийн Ермак одод хандаж байгаа хэсгээс чанга уншив. Мөн сэтгэл хөдлөм нэг зүйл зохиохоор болж оролдож “Ээ, Зинаида! Зинаида!” гэж төгсөх ёстой шүлгийн мөрийг гаргаж ирсэн боловч юу ч болсонгүй. Гэтэл үдийн хоолны цаг болж байлаа. Би хөндий рүү буув. Элсэрхэг нарийхан зурвас зам тахирлан хот руу хөтөлнө. Би тэр замаар явтал… ар талаас морин туурайн түвэргээн сонсогдсонд гэдрэгээ хараад өөрийн эрхгүй зогсож малгайгаа авав. Эцэг, Зинаида хоёрыг харав. Тэд зэрэгцээд явж байв. Эцэг мориныхоо хүзүүг тулаад бүх биеэрээ бөхийж түүнд нэг юм ярьж инээмсэглэн байлаа. Зинаида доошоо харж уруулаа жимийн түүнийг дуугүй сонсоно. Эхлээд би зөвхөн тэднийг л харав. Хэсэг хугацаа өнгөрмөгц хөндийн нэг нугалаанаас хөөс сахруулсан хар морьтой торгон цэргийн хувцастай Беловзоров үзэгдэв. Сайн морь толгой хаялан хамраа тачигнуулан туурайгаараа цавчлахад унаж яваа хүн амыг нь татан татан хурдална. Би зайлсхийв. Эцэг маань цулбуураа татаж Зинаидаас холдсонд тэр өөр лүү нь аажуухан хараад хоёулаа давхив… Беловзоров сэлмээ хангинуулан тэдний хойноос үсэргэв. “Тэр хавч шиг ув улаан гэтэл эмэгтэй нь чухам яахаараа ийм зэвхий цагаан байдаг бил ээ? Бүтэн өглөө мориор давхисан атлаа зэвхий байгаа нь юунаас болов?” гэж бодогдов. 

	Би алхаагаа хурдасган яг үдийн хоолны өмнөхөн амжиж гэртээ ирэв. Эцэг маань хувцсаа сольчихсон усанд орж сэргэчихсэн амьтан ээжийн түшлэгт сандлын дэргэд “Journal des Debats” хэмээх сэтгүүлийн шог найрууллыг жигдхэн тунгалаг хоолойгоор уншин өгч байсан боловч эжий маань түүнийг ямар ч анхааралгүй сонсон байгаад намайг хармагц: — Бүтэн өдөр хаа алга болдог юм бэ? хэмээн зэмлээд чухам хаа хамаагүй газраар, хаа хамаагүй хүмүүстэй алга болж тэнүүчлэхэд дургүй гэлээ. “Би бол ганцаараа зугаалсан” гэж хэлэх гэсэн боловч эцгийг хараад ямар ч учраас юм, хариулсангүй. 

	 

	XV

	 

	Дараагийн тав зургаан өдөр Зинаидаг би бараг харсангүй. Түүнийг өвчтэй гэж байсан боловч тэднийд байнга ирдэг гэгддэг хүмүүс аанай хэвээр ирцгээсэн байв. Гагцхүү сонирхон гайхах юм үгүй бол дорхноо сэтгэл нь гутран уйтгарладаг байсан Майданов л алга байв. Беловзоров тэртээ буланд бүх товчоо товчилж, улаан царайтай амьтан дүнхийн суух бөгөөд гүн Малевскийн нимгэн тунгалаг царайнд нэг л олигтой биш инээмсэглэл тодорно. Тэр үнэхээр Зинаидагийн дургүйг хүргэснээ мэдээд ноёны хөгшин хатанд тун их хичээнгүйлэн үйлчилж хөлсний жуузаар түүнтэй хамт мужийн захирагч генералынд очсон юм. Гэвч тийнхүү явсан нь бүтэлгүй болсноор үл барам эвгүй байдалд орж замын ямар нэгэн офицертой болсон явдлыг нь сануулсанд чухам тэр үед хашир суугаагүй гэнэн байсан хэмээн тайлбар өгөхөд хүрчээ. Лушин өдөртөө хоёр ч удаа ирдэг боловч уддаггүй байв. Бидний сүүлчийн ярианаас хойш би түүнээс баахан эмээдэг боловч түүнд үнэн голоосоо сэтгэлээ өгдөг байлаа. Тэр нэг удаа Нескучный цэцэрлэгээр зугаалж явахдаа надад их сайхан ааш гаргаж янз бүрийн цэцэг ногооны нэр шинж чанарыг тоочин хэлж байгаад гэнэт ацан шалаанд орно гэгчээр дуу алдан духаа алгадаж “Би хар тэнэг чинь түүнийг маяглаад байна гэж боддог байв! Гэтэл бусдын төлөө биеэ золиослох нь зарим хүнд аятайхан байх нь ээ” гэв. 

	— Та чинь юу хэлэх гээд байгаа юм бэ? гэж би асуув. 

	— Би танд юу ч хэлэх гээгүй гэж Лушин түс тас хариулав. 

	Зинаида надаас зайлсхийх болов. Намайг хараад тун эвгүй болдог нь илт байв. Тэр өөрийн эрхгүй надаас зүсээ буруулна… чухам тэр нь миний сэтгэлийг гомдоон шаналгаана. Яах ч арга байсангүй. Ингээд түүнд харагдахгүй юм сан гэхдээ холхноос ажиглан харахыг хичээвч тэр бүхэн урагштай биш байлаа. Тэр аанай хэвээрээ нэг л хачин болж сэтгэл нь үймсэн байдалтай зүс царай нь хувирч, тэс ондоо болжээ. Ялангуяа намуухан нэгэн үдэш түүний өөр болсныг нь би ихэд гайхав. Би тэр орой гандгарийн бутны өтгөн намираа доор навтгар вандан дээр сууж байлаа. Зинаидагийн өрөөний цонх харагдах тэр газар суухдаа би дуртай байсан юм. Толгой дээрх өтгөн навчис дундаас бяцхан бялзуухай нэг юм тун хичээнгүйлэн оролдож борхон муур нуруугаа тэнийлгэн цэцэрлэг рүү болгоомжтойхон гэтэн явахад анхны цох хорхойнууд цэлмэг биш ч саруулхан агаарт дүнгэнэлдэнэ. Би цонх руу нь харан онгойх болов уу гэж горьдоод сууж байтал ашгүй цонх онгойсонд Зинаида харагдав. Тэр цагаан платьтай мөн өөрийнх нь зүс царай мөр, гар нь ч зэвхий цагаан, хөдлөлгүй зогссон хэвээрээ, хөмсгөө атируулан цэх харж удаан зогсоно. Тийм байхыг нь би ер үзсэнгүй. Дараа нь гараа чанга базан уруул, духандаа ойртуулснаа гэнэт сулруулж үсээ хойш нь илбэн хаяад толгойгоо нэг л шийдэмгий сэжсэнээ цонхоо хавхийтэл хаав. 

	Гурав хоногийн дараа тэр надтай цэцэрлэгт уулзав. Би хажуу тийшээ зайлах гэтэл тэр намайг зогсоогоод:

	— Надад гараа өгөөч. Ярьж хөөрөлдөлгүй удлаа гэж урьдын адил уриалаг хэлэв. 

	Би түүн тийш харсанд нүд нь дөлгөөхөн гялалзаж униар дундаас гэрэлтэх мэт мишээв. 

	— Таны лагшин тавгүй хэвээр үү? гэж би асуув. 

	— Үгүй, одоо зүгээр болсоон хэмээн хариулаад бяцхан улаан сарнай цэцгийг таслан авав. — Би жаахан ядарсан юм байх. Одоо зүгээр болно. 

	— Тэгээд та урьдынхаа адил болох уу? гэж би асуув. 

	Зинаида, сарнайгаа нүүрэндээ ойртуулсанд тод өнгөтэй цэцгийн дэлбээ хацарт нь унах шиг санагдав. 

	— Би өөр болсон гэж үү? хэмээн надаас тэр асуув. 

	— Тийм ээ, өөр болсон гэж би нам дуугаар хариулав.

	— Тантай хүйтэн байснаа би мэдэж байна гэж Зинаида эхлээд, — Гэвч та үүнийг бүү юманд бод… би өөрөөр байж болохгүй байсан юм… за даа энэ тухай ярьсны ч хэрэггүй!

	— Намайг танд хайртай байхыг та хүсэхгүй юм, тийм ээ? хэмээн би өөрийн эрхгүй сэтгэл догдлон хэлэв. 

	— Үгүй дээ, надад хайртай бай, гэвч урьдын адил биш. 

	— Яах гэж?

	— Найз нар болъё. Тэгээд л гүйцээ! Зинаида надад сарнайгаа үнэртүүлэв. — Сонсооч та, би танаас хол эгч шүү дээ, таны нагац юм уу, авга эгч чинь байж болох юм. Үгүй гэхдээ л эгч чинь байж болмоор… харин та бол…

	— Би танд хүүхэд юм биз дээ гэж үгийг таслан хэлэв. 

	— Тийм байлгүй яах вэ. Гэхдээ эелдэг сайн ухаалаг миний их хайртай хүүхэд. Тэгэхээр мэдэж ав. Юу гэвэл, би таныг энэ өдрөөс эхлэн өөрийн шадар дагуулаар өргөмжилье. Харин шадар дагуул, хатагтай нараасаа холддоггүй гэдгийг та битгий мартаарай. Таны шинэ хэргэмтэй болсны бэлгэ тэмдэг, манай ивээлийн тэмдэг хэмээн миний хүрмийн шилбэнд сарнай цэцгээ тогтоох зуураа хэлэв. 

	— Би урьд өмнө танаас арай өөр ивээлийг хүртдэг байсан билээ гэж дуугарав. 

	— Өө! гэж Зинаида дуугараад миний хажуугаас харснаа, — Яасан юм мартдаггүй юм бэ? Яах вэ, би одоо ч бэлэн… гэснээ над руу бөхийж духан дээр ариухан, тайван гэгчээр үнсэв. 

	Би хий дэмий л өөдөөс нь харав. Тэр цаашаа эргээд: “Миний шадар дагуул, хойноос минь алхал” гээд жигүүрийн байшин тийш явлаа. Би хойноос нь дагаж явах зуураа: “Номхон даруу, ухаалаг бодлоготой энэ охин миний мэддэг тэр Зинаида мөн гэж үү? хэмээн эргэлзэн бодов. Явж байгаа алхаа нь намуухан, бүх бие цогцос нь ч намбатай, гоолиг… санагдлаа. 

	Ээ бурхан минь! Сэтгэл зүрхэнд минь хайр дурлал яасан ч их хүчтэй улам дүрэлзэнэ вэ дээ!

	Үдийн хоолны дараа жигүүрийн байшинд зочид дахин цугларч ноёны авхайтан ч нийлэв. Ирдэг бүх хүмүүс, надад эс мартагдах анхны тэр үдшийн адил бүгдээрээ бүрэн байлаа. Нирмацкий ч хүртэл хүрээд иржээ. Майданов энэ удаа бүгдээс өмнө шинэ шүлэгтэй иржээ. Фант дахин эхэлсэн боловч урьдын адил элдэв шуугиан хачин янзын маяггүй болж цыган шинж нь арилжээ. Зинаида тоглоомыг шинэ маягаар тоглуулах санал гаргав. Би шадар дагуулын эрхээр түүний дэргэд суув. Зинаида торгууль сугалсан хүн өөрийнхөө зүүдийг ярих санал гаргасан боловч тэр нь амжилтгүй болов. Юу гэвэл зарим нь сонирхолгүй (Беловзоров, жишээ нь мориндоо загасан тэжээл өгсөн мөн морь нь модон толгойтой байв гэж зүүдэлжээ) зарим нь огт зохиомол зүйл байв. Майдановын бидэнд барьсан бүхэл бүтэн туужид нь булш бунхан, лир барьсан сахиулсан тэнгэр, ярьдаг цэцэг, холоос сонсогдох дуу чимээ гарна. Зинаида түүний дуусгуулсангүй,

	— Нэгэнт зохиол ярихад хүрсэн болохоор хүн бүр заавал зохиомол нэг зүйл заавал яриг гэж хэлэв. 

	Хамгийн тэргүүнд нөгөө Беловзоров ярих болов. 

	Залуу гусар эвгүйрхэж байв. 

	— Би юу ч зохиож чадахгүй гэж чанга хэлэв. 

	—  Ядах юу байсан юм! гэж Зинаида өлгөөд — За, жишээ нь та эхнэртэй байлаа гэж санаад эхнэртэйгээ цагийг яаж өнгөрүүлж нөхцөөхөө ярихгүй юу даа. Та түүнийг хорьж түгжих байсан болов уу?

	— Тийм ээ, би түүнийг түгжинэ. 

	— Өөрөө хамт л суугаад байх уу?

	— Тийм ээ, заавал өөрөө хамт суугаад байх байсан

	— Их сайн байна! Хэрэв тэр бүхнээс чинь уйдаад танд санаагаа буруулбал яана?

	— Би түүнийг ална.

	— Хэрэв тэр зугтвал яах бил ээ?

	— Би гүйцэж аваад, ямар ч байсан ална. 

	— За тийм байж. Би таны эхнэр байсан гэж бодъё. Та яах байсан бэ?

	Беловзоров дуугүй болов. 

	— Би өөрийгөө алах байсан…

	Зинаида инээд алдав. 

	— Та ч хөг нь өнгөрч яваа хүн юм аа гэв. 

	Хоёрдугаар торгууль Зинаидад таарлаа. Тэр адар өөд хараад бодлогошров. 

	— За, та бүхэн миний юу зохиож бодсоныг сонсоцгоо. Дээд зэргийн гоёмсог ордонд зуны нэг шөнө, гайхамшигтай сайхан найр болж байна гэж бод. Тэр найрыг залуу хатан хийж байгаа болог. Газар сайгүй алт мөнгө, болор, гантиг, торго, гэрэл, алмаас эрдэнэ, цэцэг навч үнэртнээр дүүрч баян тансаг нь хэмжээлшгүй. 

	— Та баян тансагт дуртай юу? гэж Лушин хөндлөнгөөс орж асуулаа. 

	— Баян тансаг байна гэдэг гоё сайхаан. Би гоё, ганган юм бүхэнд дуртай гэж тэр хариулав. 

	— Сайн сайхнаас илүүгээр үү? гэж тэр асуув. 

	— Энэ чинь нэг л зальтайхан асуулт байна. Ойлгохгүй байна. Та битгий надад саад хий. Ингээд гайхамшигт сайхан найр болж байна. Зочид их олон бүгдээрээ залуу, гоо сайхан, эрэлхэг цөмөөрөө л хааны хатанд ухаангүй дурлацгаана. 

	— Зочдын дунд эмэгтэй хүнгүй юу? гэж Малевский асуув. 

	—Үгүй, байз бий. 

	— Цөм царай муутай юу?

	— Гоо сайхаан. Гэвч эрэгтэйчүүд цөм хатанд л дурлацгаан. Хатан өндөр гоолиг. Хар үсэнд нь бяцхан алтан титэм байна. 

	Би Зинаида өөд харвал тэрхэн зуур тэр бид бүгдээс үлэмж давуу түүний цагаан дух үл хөдлөх хөмсөгнөөс хэмжээлшгүй их саруул ухаан, асар их эрх мэдэл гийж байгаа мэт санагдахад нь “Тэр хааны хатан бол чи өөрөө юм” гэж бодлоо. 

	— Бүгдээр түүнийг тойрцгоож, бүгд л түүнд ая засаж сайшаан магтана хэмээн үргэлжлүүлэв. 

	— Тэр зусардахад дуртай юу? гэж Лушин асуув. 

	— Яасан хачин хүн бэ? Дандаа яриа таслаад … гоёчлоход дургүй хэн байсан юм? гэв. 

	— Бас нэг сүүлчийн асуулт: — Тэр хатан нөхөртэй юу? гэж Малевский асуув. 

	— Би тэр тухай бодсон ч үгүй. Үгүй, эр нөхрөөр яах юм? гэв. 

	— Аргагүй, эр нөхөр юунд хэрэгтэй юм бэ? гэж Малевский шүүрэн авав. 

	— Silence!24 гэж францаар муу ярьдаг Майданов чанга дуугарав. 

	— Merci25 гэж Зинаида хэлээд, — Ингээд хатан зулгуйдахыг сонсож мөн хөгжим чагнах боловч зочдын хэн рүү ч үл харна. Адраас шал хүрсэн зургаан цонх цэлийтэл нээлттэй түүний цаанаас олон том од гялалзсан харанхуй тэнгэр, том том модтой харанхуй цэцэрлэг байна. Хатан цэцэрлэг тийш харна. Тэнд модны дэргэдэх усан оргилуур харанхуйд уртаас урт харагдаж хий үзэгдэл шиг цайрна. Хатан яриа хөөрөө, хөгжмийн дундуур ус аяархан цалгихыг сонсоно. Тэр тэнд байгаа бүхнийг харж байх зуураа: та нар бүгд сурвалжтай баян, ухаалаг улс юм. Та бүхэн намайг хүрээлж, миний үг бүгдийг үнэлэн сонсож, миний төлөө амиа ч хайрлахгүй үхэхэд бэлэн, хөлд минь сөгдөн байна, би та нарын эзэн юм… гэтэл тэнд оргилуурын дэргэд тэрхүү цалгилан байгаа усны дэргэд миний хайрт хүн, намайг эзэмдсэн хүн зогсож намайг хүлээж байна… түүнд баярлаг хээнцэр хувцас ч үгүй, үнэт эрдэнэс чулуу ч үгүй, түүнийг хэн ч мэдэхгүй, гэвч тэр намайг л хүлээж, намайг ирнэ гэдэгт лавтай итгэн байна. Ингээд би ч очно. Түүндээ очин түүнтэйгээ хоцорч, цэцэрлэгийн тэр харанхуй руу модны шуугих чимээ, оргилуурын усны цалгианд түүнтэйгээ алга болоход намайг болиулж зогсоож чадах тийм ямар ч хүчин байхгүй билээ… гэж бодно. 

	Зинаида дуугүй болов. 

	— Энэ зохиомол явдал уу? гэж Малевский зальтайхнаар асуув. Зинаида түүн тийш харсан ч үгүй. 

	— Хэрэв тэр зочдын тоонд бид оролцсон байгаад тэр оргилуурын дэргэдэх азтай хүний тухай мэдвэл ноёд минь, бид яах байсан бол? хэмээн гэнэт Лушин асуув. 

	— Байзнаарай, байзнаарай та минь, хэн юу хийх байсныг би өөрөө хэлье. Беловзоров та буудалцъя гэх байсан, та Майданов элэглэсэн шүлэг зохиож бичих байсан… үгүй ч юм уу даа, та түүнийг бичиж чадахгүй. Та Барбье шиг урт гэгчийн ямба бичээд түүнээ “Телеграф”-т нийтлэх байсан байх. Нирмацкий та мөнгө зээлдэж авах байсан байх… үгүй, хүүгээр мөнгө зээлдүүлэх байсан байх, доктор та… бол гэснээ дуугүй болоод, — Харин таны яах байсныг би мэдэхгүй юм аа гэв. 

	— Ордны эмчийн хувьд зочдыг хүлээж авахтай мантай байхдаа тийнхүү найр хийхийн хэрэггүй гэж вангийн хатанд би зөвлөгөө өгөх байсан гэж Лушин хариулав. 

	— Таны зөв ч байсан байж магад. Харин, гүн та… гэвэл

	— Би юү? гэж Малевский цаанаасаа нэг л зэвүүн мишээж давтахад нь

	— Та түүнд хортой чихэр өгөх байсан байх аа гэв. 

	Малевскийн нүүр ялимгүй татвасхийснээ хором зуур зэвүүн болж ирээд тэр дороо учиргүй хөхрөв. 

	— Харин Вольдемар… таны тухайд бол гэж Зинаида үргэлжилснээ, — За болъё доо болъё, өөр тоглоомоор тоглоё гэв. 

	— Мсье Вольдемар хатны шадар дагуулын хувьд хатантай цэцэрлэг рүү гүйхэд хувцасных нь урт хормойг бариад гүйх байсан гэж Малевский хортойхноор хэлэв. 

	Намайг дүрсхийхэд Зинаида ухасхийн мөрөн дээрээ гараа тавиад босонгоо чичгэнэсэн хоолойгоор

	— Би бүдүүлэг харилцах эрхийг эрхэмсэг ноёнтон танд өгөөгүй байх аа, тийм болохоор та эндээс зайлна уу гээд хаалга руу заав. 

	— Ноёны авхайтан минь өршөөгөөч хэмээн Малевский шулганаад царай нь зэвхийв. 

	— Ноёны авхайтны зөв гэж Беловзоров чанга хэлээд өндийв. 

	— Бурхан өршөө би ийм болно гэж огт бодоогүй. Миний үгэнд тийм зүйл байгаагүй… таныг доромжлох санаа надад байгаагүй… намайг өршөөнө үү гэв. 

	Зинаида түүнийг хүйтэн харцаар хараад зэвүүнээр жуумалзав. 

	— За, та үлд л дээ гэж гараа хайхрамжгүй хөдөлгөн хэлэв. Мсье Вольдемар бид хоёр дэмий ч хилэгнэв үү дээ. Таны хувьд гомдоллох нь бас хөгжилтэй байгаа биз… гэв. 

	— Намайг уучилна уу гэж Малевский давтан хэлэв. 

	Би Зинаидагийн гарын хөдөлгөөнийг санаж жинхэнэ хатан ч зоригт эрчүүлд түүнээс илүү эрхэмсгээр хаалгаа зааж чадахгүй байсан байх гэж бодов. Энэ явдлаас хойш тоглоомоо төдий л удаан үргэлжлүүлсэнгүй хүн бүхэн энэ явдлаас ч тодорхой бус бусад зүйлээс ч юм уу, нэг л эвгүй болж сэтгэл хүндрэв. Энэ тухайн хэн ч юм үг цухуйлгаагүй боловч хэн хүнд өөрт нь мөн хажуудах хүнд нь ч тийм сэтгэгдэл төрсөн нь илт. Майдановыг шүлгээ уншихад Малевский гүн дэндүү хэтрүүлэн магтав. “Сайн хүн болж харагдахыг хичээж байгааг нь хараач” гэж Лушин надад шивнэв. Бид удсангүй тарцгаах болов. Зинаида гэнэт бодолд оржээ. Ноёны хатан толгой өвдлөө гэж хэлүүлэв. Нирмацкий хэрх өвчин нь хөдөллөө гэж гомдоллоно…

	Миний нойр хүрэхгүй удтал унтаж чадсангүй Зинаидагийн ярьсныг гайхан хэвтэв. 

	— Түүнд битүү утга байсан гэж үү? хэмээн би өөрөөсөө асуув. Хэний тухай юуг өгүүлсэн юм бол? Хэрэв битүүхэн хэлэх гээд тэр байгаа зүйл нь үнэн байвал … яах бил ээ? Үгүй, үгүй тийм байх ёсгүй гэж хацар халуу дүүгэн орондоо хөлбөрөн байж шивнэнэ. Ярьж байхдаа Зинаидагийн царайны байдал ямар байсныг мөн Нескучнийд Лушин дуу алдсаныг санаж надтай гэнэт өөр харилцах болсныг нь санаад янз бүрийн юм бодогдов. “Тэр хүн хэн бэ?” Энэ хоёр үг харанхуй дунд зурагдсан юм шиг нүдний минь өмнө тодрон дээрээс минь бөөн хар үүл нүүгэлтэн, би түүний даралтыг мэдрэн одоохон дэлбэ үсрэн нижигнэхийг нь хүлээнэ. Сүүлийн үед би нэлээд юманд дадаж, Засекиныд их юм үзжээ. Тэдний замбараагүй байдал, өөхөн дэнгийн үлдэгдэл, эвдэрхий хутга, сэрээ бодолд унасан дүнхгэр Вонифатий, новширсон хувцастай заваандуу аягачин хүүхэн мөн ноёны хатны ааш араншин энэ бүх хачин амьдралыг би гайхахыг больжээ… харин одоо Зинаидагийн тухай таамаглах бодолдоо би дасаж чадахгүй байгаа… “Авантюрьерка26” гэж нэгэн удаа эжий түүний тухай хэлсэн юм. Тэр авантюрьерка чинь миний шүтээн миний бурхан юм. Энэ нэр намайг цоргин түлж байх шиг би түүнээс зайлан жинтүүндээ шингэмээр санагдан, сэтгэл гутрахын хамт, оргилуурын дэргэдэх тэр азтай хүн байхын тул юу ч хийхээс буцахгүй, юу ч өгөхөөс буцахгүй бэлэн байлаа!

	Цус хөөрөн, зүрх дэлсэнэ. “Цэцэрлэг оргилуур… Ер нь цэцэрлэгт очъё” гэж шийдлээ. Түргэхэн шиг хувцаслаад гэрээсээ сэм гарлаа. Гадаа пад харанхуй, модны навчис үл мэдэг сэрчигнэнэ. Ялимгүй намуухнаар хүйт дааж ногооны газраас ногоон гоньдын үнэр ханхална. Модот замаар тойрон явахад өөрийн минь хөнгөн алхааны чимээ эвгүйрүүлэх ч юм шиг, урамшуулах ч юм биш. Би дороо зогсон хүлээж зүрхнийхээ хурдан хурдан лугшин цохилохыг чагнана. Эцэст нь би хашаанд ойртон нарийхан сургааг тулан зогсов. Гэнэт надаас хэдэн алхам зайтай эмэгтэй хүний цогцос цухалзан өнгөрөх шиг болов… би харанхуй руу хичээнгүйлэн ширтэж амьсгаагаа дарлаа. Энэ чинь юу вэ? Хүний алхаа сонсогдов уу, эсвэл зүрхний минь лугшаа юу? Хэн бэ? гэж сулхан дуугаар шивнэв. Энэ ч бас юу вэ? Инээх шиг ч? … эсвэл навчис сэрчигнэв үү … эсвэл яг чихэн дээр минь амьсгалав уу? Надад аймаар болж ирлээ… “Энд хэн байна вэ?” гэж улам ч аяархан асуухчаа аядав. 

	Хором зуур салхи хөдлөн тэнгэрт галт зурвас гялалзан од харвав. “Зинаида юу?” гэж асуух гэсэн боловч дуу гарч өгсөнгүй. Ингээд шөнө дунд олонтоо тохиолддог шиг эргэн тойонд минь гэнэт нам гүм болов… модонд царцаа ч цэр цэр гэхээ больжээ. Зөвхөн хаа нэгтээ цонх хаагдах чимээ л гарав. Би зогсож зогсож өрөөндөө ирж, саяхан орхисон хөнжилдөө оров. Би хүнтэй уулзахаар яваад ганцаардан хоцорч, бусдын аз жаргалын дэргэдүүр өнгөрсөн юм шиг сэтгэл минь хачин үймэн догдолно. 

	Дараа өдөр нь би Зинаидыг цухас харав. Тэр ээжтэйгээ хамт хөлсний тэргээр ямар нэг тийшээ явжээ. Гэлээ ч Лушинтай дайралдахад тэр надтай дурамжхан мэндэлсэн болов. Мөн Малевскийтэй уулзахад залуу гүн буйлаа гарган инээж надтай найрсаг ярилаа. Жигүүрийн байшинд ирэгсдээс ганцхан тэр л манай гэрт овоо нүүр олж ээжид таалагдсан юм. Эцэг түүнийг хайхардаггүй доромжилсон янзтай хэтэрхий их эелдэг харьцдаг байлаа. 

	— Ah monsieur le page!27 тантай уулзсандаа би маш баяртай байна. Таны сайхан хатантан юу хийж байна даа гэж асуув.

	Түүний сэргэлэн бөгөөд гоо сайхан царай нь тэрхэн зуур хэчнээн эвгүй үзэн ядмаар санагдсаныг яана. Мөн тэр ч над руу дооглосон шинжтэй, тоомсоргүй харахад нь би ч юу ч хариулсангүй. 

	— Та хилэгнэсэн хэвээрээ байна уу? Дэмий дээ. Шадар дагуул гэж таныг би нэрлээгүй шүү. Харин шадар дагуул гол төлөв хатангуудад л байдаг. Гэвч та үүргээ муу биелүүлж байна гэдгийг танд хэлж үргэлжлүүлэв. 

	— Яагаад тэр вэ?

	— Шадар дагуулууд бол эзэнтэн ахайтныхаа дэргэд салалгүй байх ёстой, шадар дагуулууд бол тэдний хийдгийг бүгдийг нь мэдэх ёстой, тэднийг ажиглаж байх ёстой гээд дуугаа нам болгон, — Өдөр шөнө ялгаагүй хэмээн нэмж хэлэв. 

	— Та юу хэлэх гээд байгаа юм бэ?

	— Би юу хэлэх гэж байгаа юм гэж үү? Миний бодоход би тодорхой л хэлж байна. Өдөржин шөнөжингөө. Өдөр ч яах вэ, өдөр саруул хөл ихтэй байдаг харин шөнө л муу юм тохиолдож магадгүйг сана. Шөнөжингөө унтахгүй ажиглан байдаг хүчээрээ л ажигла гэж би танд зөвлөж байна. Шөнө, цэцэрлэгт оргилуурын дэргэд гэснийг санаж байна уу, тэнд л манах хэрэгтэй. Та надад баярлалаа гэх хэрэгтэй шүү гэв. 

	Малевский инээд алдаад цаашаа эргэв. Тэр надад хэлсэн зүйлээ юманд ч бодоогүй байх. Тэр сүр бадруулахдаа сайн, багт наадамд ч хүний толгой эргүүлэхдээ чадамгай гэж алдаршихад нь түүний биед нь нэвт шингэсэн санаандгүй хуурмаг нь бас дөхөм болсон талтай… тэр намайг зөвхөн даажигнах л санаатай байсан боловч түүний үг бүр бүх судсаар минь хор шиг л нэвтрэн урсав. Гэнэт цус хөөрөн

	— Өө! Ийм юм бий! Сайн байна! Өчигдөр надад төрсөн сэтгэгдэл үнэн байжээ. Цэцэрлэгт очмоор болоод байсан минь зүгээр ч биш юм байжээ! Тэр ч ярихгүй шүү! гэж би чанга гэгчээр хэлээд чухам юуг ч хэлээд байгаагаа мэдэхгүй атлаа цээжээ нударгаараа цохив. “Малевский өөрөө тэр цэцэрлэгт морилон ирээд байна уу? (Тэр түүнийгээ чалчин сайрхахаас ч буцахгүй хүн) эсвэл өөр ямар нэгэн хүн байлаа ч (манай цэцэрлэгийн хашаа навтгар болохоор түүнийг давахад хялбар) надтай уулзвал сайнаа үзэхгүй! Надтай аз нь харьсан хүн л уулзана! Ертөнцөд тэр чигээр нь тэр урвагч эмэгтэйд ч (би түүнийг яг урвагч гэв) хонзонгоо авч чаддагаа нотолно доо”. 

	Би өрөөндөө буцаж ирээд бичгийн ширээнээсээ саяхан худалдаж авсан англи хутгаа гаргаж ирийг нь барьж үзээд хөмсгөө зангидан иймэрхүү хэрэг хийх нь надад хачин ч биш анх удаагийнх ч биш юм шиг тэвдэлгүйгээр халаас руугаа шийдэмгий хийлээ. Зүрх минь дэлсэж, өрөвдөх сэтгэлгүй болов. Шөнөжингөө хөмсгөө хөдөлгөлгүй зангидан, уруулаа зуусан хэвээр нэг л аймаар явдалд бэлтгэж байгаа юм шиг халаасанд байгаа халчихсан хутгаа барилан өөдөө сөөргөө алхлав. Энэхүү урьд нь байгаагүй шинэ сэрэл намайг бүрмөсөн эзэмдсэнээр барахгүй харин ч хөгжилтэй болгож Зинаидагийн тухай би чухамдаа нэг их бодохгүй байлаа. Надад залуу цыган Алеко үзэгдэх шиг болж “Хаа очих нь вэ, сайхан залуу минь? Хэвтэж бай…” Ингээд дараа нь! “Чи тэр чигээрээ цус болчихжээ!.. Хүүш, чи яачихаа вэ?…”, “Яагаа ч үгүй!” Яагаа ч үгүй гэсэн үгийг би ямар гэгчийн зэвүүнээр мишээж давтана вэ! Эцэг маань гэртээ эзгүй байлаа. Харин сүүлийн үед үргэлж шахуу битүүдээ эгдүүрхэн ууртай байдаг болсон ээж маань үдшийн хоолны үеэр миний хачин жигтэй байдлыг анхаарч чи юундаа дуугаа хурааж дүнсийгээд байгаа юм бэ? гэж асуув. Би хариуд нь зөвхөн хүлцэнгүй инээмсэглээд: “Хэрэв та нар мэддэг сэн бол доо!” гэж дотроо бодов. Арван нэгэн цаг цохив. Би өрөөндөө орсон авч хувцсаа тайлсангүй, шөнө дунд болохыг хүлээв. Эцэст нь хүлээсэн мөн ч болов. “Цаг боллоо!” хэмээн шүдээ зуун шивнээд хамаг товчоо товчлон, ханцуйгаа хүртэл шамлаад цэцэрлэгт очлоо. 

	Харуул хийх газраа би эртнээс сонгож авсан юм. Манай болон Засекины эдлэн газрыг зааглан хуваасан хашаа нийтийн хананд тулж, ганц гачуур байдаг цэцэрлэгийн адагт тэр газар маань байдаг байв. Тэр гачуурын навтгар, шигүү мөчрийн доор зогсож байгаад шөнийн харанхуйд нүдээ дасган орчин тойрондоо юу болж байгааг сайн харж болохоор боллоо. Тэнд бас надад хэзээд нууцлагдсан мэт санагддаг тэрхэн хавиараа хүн давсан хөлийн ор мөр бүхий зурвас зам хашаан доогуур могой шиг шурган орж нэлэнхийдээ хуайсаар бүрхэгдсэн дугуй сэхээвч рүү чиглэнэ. Би гачуур модонд хүрч түүнийг түшээд харуулдан зогслоо. 

	Энэ шөнө урьд өдрийнх шигээ намуухан харин огторгуйд үүлс арай багавтар учир бут болон өндөр иштэй цэцгийн дүрс улам тодхон харагдана. Анхандаа хүлээх нь их ядаргаатай, бараг аймаар. Би бүр шийдсэн болохоор зөвхөн яадаг юм бил ээ? гэж бодолхийлэн, “Хаашаа явж байна? Зогс! Үнэнээ илчил эсвэл үхнэ шүү!” хэмээн нижигнүүлдэг ч юм уу, эсвэл ердөө л шууд дайрдаг ч юм уу… гэж бодов. Дуу чимээ бүр навчны сэржигнэх нь их тод ер бусын санагдана… би бэлдэн урагшаа бөхийв … гэвч хагас цаг, нэг цаг өнгөрлөө! Би тайвширч эхэллээ. Миний ингэж байгаа нь дэмий ч юм шиг бүр инээдэмтэй санагдаж, Малевский надаар даажигнажээ гэдэг бодол сэтгэлд төрж эхлэв. Нөгөө амдан тосож байсан газраа орхиод цэцэрлэгээ тойров. Тэгэхээс тэгэх гэсэн юм шиг өчүүхэн ч чимээ эс сонстов. Хааяагүй нам гүм, манай нохой хүртэл хашааны явган хаалганы дэргэд биеэ хураагаад унтаж байх ажээ. Ургамлын хүлэмжийн нурсан овоон дээр гарч алсад үргэлжлэх талыг ширтэн Зинаидатай уулзсанаа санаад бодолд автагдлаа...

	Би гэнэт цочив … хаалга хяхнан нээгдэж модны мөчир хугарах шиг чимээ сонстох шиг болов … би хүлэмжийн нурам дээрээс хоёрхон үсрээд л бууж тэр дороо хөдлөхгүй зогсов. Хурдан зөөлөн боловч болгоомжтой алхаа цэцэрлэгт яах ч аргагүй тод сонсогдоно. Тэр чимээ над руу ойртоно. "За тэр хүн мөн… ингэж нэг ирдэг байжээ!” гэсэн бодол тархинд зурсхийв. Би чичирсхийн халааснаасаа хутгаа гаргаад чичирсхийн тэнийлгээд нүдэнд минь ямар нэгэн улаан оч эргэлдэн айн эмээснээсээ уурласнаас болж толгойн үс минь арзайлаа… алхаа шууд над руу чиглэнэ. Би ч бөхийж, үсрэхээр зэхэв… Нэг хүн харагдлаа… бурхан минь, тэр хүн эцэг маань байв!

	Тэр бараан нөмрөгөөр биеэ ороож, бүрхээ дух руугаа духдуулсан авч би даруй танилаа. Өлмийгөөрөө алхлан миний дэргэдүүр өнгөрөв. Намайг юу ч халхлаагүй байтал намайг анзаарсангүй. Гэвч би бараг газарт наалдсан шиг биеэ хурааж атийсан юм. Хартай бөгөөд хүн алахад бэлэн байсан Отелло гэнэт сурагч болчхов. Эцгийг гэнэт гарч ирснийг харчхаад айсандаа хаанаас гарч ирсэн хаашаа алга болсныг нь ч анхандаа анзаарсангүй. Би өндийж аваад “Эцэг маань шөнө цэцэрлэгээр яагаад явдаг бил ээ?” хэмээн эргэн тойрон дахин нам гүм болсон хойно бодлоо. Айснаасаа болоод би хутгаа ногоо руу шидсэнээ олохоор бэдэрсэн ч үгүй. Надад маш ичгүүртэй байлаа. Би тэр дороо л эрүүл боллоо. Гэртээ буцах зуураа нөгөө гандгарийн бутан доорх вандангийнхаа дэргэд очоод Зинаидагийн унтлагын өрөөний цонх өөд харлаа. Цонхны жижиг шил нь шөнийн тэнгэрээс туяарсан сулхан гэрэлд бүдэгхэн хөхөрнө. Гэнэт түүний гэрэл нь хувирч эхлэв… түүний цаана цагаавтар хөшиг болгоомжтой, аажуу буусаар цонхны тавиур хүрээд тэр чигээрээ хөдөлгөөнгүй болохыг би тов тод харав. 

	— Энэ юу болж байна аа? гэж өрөөнд ирсэн хойноо өөрийн эрхгүй дуугарлаа. Зүүд тохиолдол уу эсвэл … толгойд минь гэнэт орсон шинэ жигтэй таамаглалыг бодох ч зүрх хүрсэнгүй. 

	Өглөөгүүр босоход толгой өвдөж байлаа. Өчигдөр сэтгэл үймэрч байсан маань оргүй алга болжээ. Харин түүний оронд надаас нэг л юм тасраад явчих шиг санагдан нэг л хүнд тээнэгэлзэл, урьд нь байгаагүй гунигаар солигдов. 

	— Уураг тархиныхаа хагасыг авуулчихсан туулай шиг харж байх тань яачихаа вэ? гэж надтай уулзсан Лушин хэлэв. 

	Өглөөний хоолны үеэр би аав ээж хоёрыг нууцгайхан харвал аав аанай хуучнаараа тайван, ээж нөгөө хэвээрээ дотроо эгдүүрхэн урласан байлаа. Аав заримдаа надтай найрсаг ярьдаг шигээ ярьж юу магад хэмээн хүлээлээ… Гэтэл эцэг ярих нь бүү хэл, өдөр тутмынхаа хүйтэнхэн шиг эрхлүүлдгээрээ ч эрхлүүлсэнгүй. “Бүгдийг Зинаидад ярьдаг юм уу? Тэртэй тэргүй одоо бидний хооронд бүх юм дууссан шүү дээ” гэж би бодлоо. Би тэднийд очсон боловч учирлах нь байтугай олигтойхон ч үг сольж чадсангүй. Сургуулийн амралтаар ноёны хатныд түүний хүү арван хоёр настай кадет28, Петербургээс ирэв. Зинаида тэр даруй дүүгээ надад даалгав. 

	— За, хонгор Володя минь (анх удаа тэр намайг ингэж нэрлэв). Энэ таны нөхөр. Мөн Володя гэдэг юм. Үүнд сайн байгаарай. Баахан ичимтгий боловч сэтгэл сайтай. Нескучныйг үзүүл, гадуур явж зугаал, ивээлдээ авч яваарай. Та миний хэлснээр байна биз дээ? Та ч гэсэн сайн хүн шүү дээ! гэв. 

	Тэр их элэгсгээр хоёр гараа мөрөн дээр тавихад нь би бүр мэгдэж орхив. Энэ жаал хүү ирсэн явдал намайг өөрийг минь жаал хүү болгов. Би тэр жаалыг дуугүй харвал тэр ч мөн намайг дуугүй гөлрөн харна. Зинаида учиргүй инээж, биднийг бие бие рүү маань түлхэв. 

	— Тэврэлдээч, хүүхдүүд ээ!

	Бид тэврэлдэв. 

	— Цэцэрлэг рүү цуг очих уу? гэж би түүнээс асуулаа. 

	— За, тэгье гэж хэлэхдээ аргагүй л цэргийн сурагчаас гарч баймаар хүнгэнэсэн дуу гарав. 

	Зинаида инээсээр л байна… түүний царай нь ийм гайхамшигтайгаар гийж байхыг би урьд нь үзээгүй билээ. Ингээд кадетыг дагуулан гарав. Манай цэцэрлэгт хуучирсан дүүжин байсан юм. Би түүнийг дүүжингийн банзан дээр суулгаад нааш цааш нь найгуулав. Зузаан цэмбээр хийж оёсон, алтан саатай өргөн тууз эмжээр бүхий шинэхэн мундир цэрэг хувцастай тэрээр хөдлөлгүй суугаад олсноос бат зуурчээ. 

	— Та захныхаа товчийг тайлах юм биш үү? гэж би түүнд хэлэв. 

	— Зүгээр бид сурчихсан юм аа гээд хоолойгоо засаж ханиалаа. 

	Тэр эгчтэйгээ төстэй ялангуяа нүд нь адилхан юм шиг. Түүнд ийнхүү үйлчилж байхад надад таатайн зэрэгцээ нөгөө сэтгэл зовоосон гуниг зүрхийг минь аажуухан өвтгөнө. “Одоо ч би яг жаал хүүхэд мөн тэгтэл өчигдөр…” гэж бодов. Урьд өдөр нь хутгаа унагасан газраа санаж очоод олж авлаа. Кадет түүнийг надаас гуйж аваад цооргоны бүдүүн шилбэ огтлон цоор хийж исгэрүүлэв. 

	Отелло ч бас цоордож гарлаа. 

	Гэтэл үдэш нь нөгөө Отелло маань Зинаида цэцэрлэгийн нэгээхэн буланд байхад нь олж аваад яагаад ийм гунигтай байгаа юм бэ? гэж асуухад нь гар дээр нь унаж байгаад учиргүй уйлах нь тэр. Асгартал уйлсан учир түүнийг айлгачихжээ. 

	— Володя, яачихаа вэ та? Юу болчихоо вэ? гэж дахин дахин асуувч би юу ч хариулахгүй уйлж ухилсаар байх учир нойтон хацрыг минь үнсэхээс өөр аргагүйд хүрчээ. 

	Гэвч би түүнээс буруулж мэгшин уйлах зуураа

	— Би цөмийг мэднэ, надаар та яах гэж тоглоод байгаа юм бэ? Миний хайр танд ямар хэрэгтэй байв аа? гэж шивнэв. 

	— Володя, би таны өмнө буруутай… би маш их буруутай гэж гараа базлан хэлэв. — Би хэчнээн муу муухай, хар нүгэлтэй амьтан бэ… одоо би танаар тоглохгүй, би танд хайртай! Яагаад юунаас болоов гэдгийг та мэдэх ч үгүй… гэвч та юу мэдэж байгаа юм бэ? гэж асуув. 

	Би түүнд юу ч гэж хэлэх юм билээ дээ? Түүнийг өмнөөсөө хараад зогсоход л би гэдэг хүн толгойноосоо аваад хөлөө хүртэл бүх биеэрээ түүнийх болчихжээ… арван таван минут өнгөрмөгц би аль хэдийнээ кадет Зинаида хоёртой хөөцөлдөн гүйж явав. Уйлсангүй инээж явав. Инээснээсээ болоод бөлцийсөн зовхиноос нулимс дусална. Хүзүүнд минь зангианы оронд Зинаидагийн тууз уяастай байлаа. Би түүнийг бэлхүүснээс нь барьж аваад баярласандаа бархирав. Тэр надаар дураараа тоглодог байжээ. 

	Амжилтгүй болсон шөнийн тэр аяллын дараах долоо хоногийн дотор юу болсныг дэлгэрэнгүй хэл гэвэл надад их л бэрхтэй байх сан. Тэр бол хамгийн эсрэг тэсрэг сэтгэгдэл, сэжиг төрсөн, итгэж найдах, баясаж найдах, гуньж гутрах салхи шуурга шиг эргэлдэж байсан, эх захгүй нэг л хачин аймшигтай үе байлаа. Хэрэв арван зургаан настай хөвүүн сэтгэл дотроо юу болж байгааг мэдэж болдог сон бол би сэтгэлдээ юү болж байгааг мэдэхээс ч айж байлаа. Ер нь би өглөөнөөс орой болтол өдөр өнгөрөөхийг л яарна. Харин шөнө нь унтана… хүүхдийн хөнгөн сэвэлзүүр байдал надад тусалж байлаа. Надад хүн хайртай юу үгүй юу гэдгийг би мэдэхийг ч хүссэнгүй надад хүн хайргүй гэж бат нут хүлээхийг ч бас хүссэнгүй. Эцгээсээ би зайлсхийж байсан боловч харин Зинаидагаас зайлж чаддаггүй байв. Түүний дэргэд байхад гал цоргиулах шиг байвч… тийнхүү би шатаж хайлж байгаа гал маань чухам ямар гал байсныг мэдэхийг ч хүссэнгүй, гол нь тийнхүү хайлж шатаж байх минь л надад амттай байсан юм. Би сэтгэгдэлдээ бүрмөсөн автагдаж дурсан санахгүй байя гэж хичээн, цаашид юу л болбол болог гэж нүдээ анин өөрийгөө мэхэлнэ. Энэхүү сэтгэлийн зовлон удахгүй байсан бололтой … аянга буух мэт ганц цохилтоор бүх юм таслан зогсоогдож, намайг өөр зүгт шидэж орхисон билээ. 

	Нэгэн удаа зугаалж яваад үдийнхээ хоолонд гэртээ ирвэл хоолоо ганцаараа идэх болсноо дуулаад ихэд гайхав. Эцэг маань юманд явчихсан, ээжийн бие муу, хоол идэхийг хүсэхгүй учир унтлагынхаа өрөөнд ороод түгжжээ. Зарц нарын царайгаар би нэг л ерийн биш явдал гарчээ гэдгийг таамаглав … тэднээс асууж зүрхэлсэнгүй. Харин шүлэгт их дуртай, гитар тоглохдоо жүжигчин шиг залуу найз аягач Филиппээс асуув. Аав ээж хоёрын дунд аймаар явдал болжээ (зарц хүүхнүүдийн өрөөнд хэлсэн үг нь нэг нэггүй сонсогдож ихэнхийг францаар хэлсэн боловч үйлчлэгч Маша Парист оёдолчин эмэгтэйнд таван жил болсон болохоор бүгдийг ойлгосон байв) эх маань эцгийг үнэнч биш гэж зэмлэн, хөрш айлынхаа авхайтай танилцсан гэсэнд эцэг эхлээд биеэ өмөөрч байснаа гэнэт дүрэлзэн уурлаж ээжид “насных нь тухай” ямар нэг хорсолтой үг хэлсэнд нь ээж уйлжээ. Мөн ээж маань ноёны хөгшин хатанд вексель өгсөн мэтээр дурдаад түүнийг мөн авхайтныг ч маш муу хэлсэнд эцэг маань занан сүрдүүлсэн гэж би түүнээс мэдлээ. 

	— Хамаг зовлон бичсэн хүн нь үл мэдэгдэх нэргүй нэгэн захидлаас болов, энэ бүх явдлыг гадагш нь гаргах ямар ч шалтгаан байгаагүй юм гэж Филипп үргэлжлүүлэв. 

	— Ямар нэгэн явдал бол оо юу, тэгээд? гэж арайхийн асуухдаа гар хөл минь хүйт оргиж цээжний маань гүнд нэг юм чичрэх мэт болов. 

	— Болсоон. Тийм явдлыг нууж чадахгүй, эцэг тань энэ удаа хэчнээн болгоомжловч жишээ нь жууз хөлслөн авах юм уу, өөр ямар нэгэн юм гэхэд…  хүнгүй чадахгүй юм л даа гэв. 

	Би Филиппийг явуулчхаад орон дээрээ өнхрөн унав. Би асгартлаа уйлсан ч үгүй нэг их гонсойж сүйд болсон ч үгүй. Хэдийд яаж ийм юм бол оо вэ гэж өөрөөсөө асуусан ч үгүй. Яагаад би урьд шөнө нь таамаглан мэдсэнгүй вэ гэж гайхсан ч үгүй, эцэгтээ ч гомдож юм санасангүй… мэдэж авсан маань сэтгэлийн даашгүй дарам болж гэнэтийн энэ илчлэл намайг бяц дарав… бүх юм дуусжээ. Миний хайрлаж явсан цэцгүүд нэгмөсөн таслагдаж, хаягдан гишгэгдээд энд тэнд таран хэвтэнэ. 

	Дараа өдөр нь ээж хот руу нүүнэ гэж мэдэгдэв. Өглөө нь аав ээжийн унтлагын өрөөнд ороод хоёулхнаа удаан суув. Ээжид юу хэлснийг нь сонссон хүн байсангүй, харин ээж дахин уйлсангүй, тайвширч идэх юм шаардсан боловч өрөөнөөсөө гаралгүй үлдэж, шийдвэрээ ч өөрчилсөнгүй. Би бүхэл өдөржингөө хэссэн боловч цэцэрлэгт ч орсонгүй, жигүүрийн байшин руу нэг ч хараагүйгээ санаж байна. Харин үдэш нь би гайхмаар явдлын гэрч болов. Эцэг маань, гүн Малевскийг зочдын танхимаас үүдний өрөө хүртэл сугадан явж зарц дэргэд нь байхад: “Хэдхэн өдрийн өмнө нэг айлд, эрхэмсэг ноёнтон танд гарах үүдээ заасан байх, одоо би танд юм тайлбарлаад байхгүй авч хэрэв та дахин манайд морилж ирвэл би таныг цонхоор шидчихнэ. Надад таны гарын бичгийн хэв таалагдахгүй байна” гэж хүйтэн гэгчээр хэлэв. Гүн мэхийж шүдээ зуугаад хурдан гэгч алга болов. 

	Ингээд л манай байшин байдаг Арбат руу нүүхээр бэлтгэж эхлэв. Эцэг өөрөө ч зусланд байхыг хүсэхгүй болсон бололтой аж. Мөн ээжийг хэл ам дэгдээсний хэрэггүй хэмээн үгэндээ оруулсан нь илт. Бүх юмаа тогтуухан, яаралгүй хийцгээж, ээж маань ноёны хатанд мэнд хүргэж ёслоод бие лагшин муу, өвчтэй учраас явтлаа уулзаж чадахгүйдээ харамсаж байгаагаа хэлүүлэв. Би ч солиотой юм шиг тэнүүчлэн энэ бүх явдал хурдхан эцэслээсэй гэж хүсэж байв. Миний толгойноос ганцхан бодол салахгүй байсан нь: залуу хүүхэн, хүн бас тэгээд муу сайн ч ноёны авхай манай эцгийг чөлөөтэй хүн биш гэдгийг мэдэж байгаад өөрөө хадамд гарах боломжтой ядахдаа жишээ нь Беловзоровтой гэрлэж болох атлаа ийм явдал хийхээр яаж санаа шулуудсан юм бол гэж бодно. Тэр чухам юунд найдав? Өөрийнхөө бүх ирээдүйг баллахаас яагаад айсангүй вэ? Энэ бол ёстой хайр дурлал жинхэнэ тачаан дурлах үнэнч байхын жишээ юм даа гэж бодсоноо… “амь биеэ бусдын төлөө зориулах нь зарим хүнд амттай ажээ” гэж Лувшины хэлсэн үг санаанд орлоо. Жигүүрийн байшингийн нэгэн цонхоор бүдэгхэн цайвар дүрс үзэгдэхэд нь Зинаида биш байгаа даа?..” гэж бодлоо. Яг тэр байжээ. Би тэвчсэнгүй. Эцсийн удаа баяртай гэж хэлэхгүйгээр хагацаж чадахгүй байв. Би эвтэйхэн мөчийг хүлээж байгаад жигүүрийн байшин тийш явлаа. 

	Зочдын өрөөнд ноёны хатан аанай л нөгөө үл тоомсорлох янзгүй маягаараа мэндэлж угтав. 

	— Эрхэм минь танайхан юу болоод ийм эрт яран хөдлөх болов оо? гэж хамрынхаа хоёр нүх рүү тамхиа чихэнгээ дуугарав. 

	Би түүнийг харангаа бага зэрэг тайвшрав. Филиппийн хэлсэн вексель гэдэг үг сэтгэлийг минь зовоож байлаа. Тэр ямар ч ажиггүй байв… Ямар ч гэсэн надад тэгж санагдав. Хар платьтай, зэвхий царайлан үсээ задгай тавьсан Зинаида хажуу өрөөнөөс гарч ирээд дуугарсан ч үгүй гараас минь шууд хөтлөөд авч одов. 

	— Би таны дууг сонсоод тэр дороо гарч ирлээ. Ингээд ийм амархан биднийг хаяад явах нь ээ, муухай хүү? гэхэд нь 

	— Би танд баяртай гэж хэлэхээр ирэв. Бодвол дахиж уулзахгүй. Бидний явах гэж байгааг та сонссон биз дээ? гэв. 

	Зинаида над руу шунамхай ширтэн харлаа. 

	— Тийм ээ, би сонссон. Ирсэнд тань баярлалаа. Би тантай уулзахгүй нь гэж бодож байв. Надад муу юм бүү санаарай. Таныг би заримдаа зовоодог байсан. Гэвч би таны бодсон шиг тийм хүн биш шүү гэснээ буруу харж цонхоо түшив. — Үнэхээр би тийм биш. Та намайг муугаар боддогийг чинь би мэдэж л байна. 

	— Би юу?

	— Тийм ээ, та... та

	— Би юу? гэж гашуудалтай давтаад урьдын адил аанай дарж дийлдэшгүй, өгүүлж барамгүй сэтгэлийг татсан нөлөөнд нь зүрх минь догдлов. 

	— Би юу? Зинаида Александровна надад итгээрэй, та юу ч хийсэн, яаж ч намайг зовоосон би насныхаа эцэс хүртэл танд хайр сэтгэлтэй, таныг цаглашгүй хүндэтгэн байна гэв. 

	Тэр хурдан гэгч над руу эргээд толгойг минь тэвэрч чанга бөгөөд үнэн голоосоо үнсэв. Ийнхүү удаанаар эцсийн удаагийн үнсэлтээ чухам хэнд зориулсан нь бурхан л мэддэг. Харин би түүний амтыг нь хомхой сэтгэлээр амтархан байлаа. Ийм юм дахин давтагдахгүй гэдгийг би мэдэж байлаа. 

	— Баяртай, хагацъя даа хэмээн давтав. 

	Тэр ухасхийн хурдлан явлаа. Би ч холдлоо. Яаж холдож явсан сэтгэлээ би өгүүлж чадахгүй. Ийм юм дахин хэзээ нэгэн цагт давтагдахыг би үгүйсгэхгүй гэвч би түүнийг хэзээ ч амтлаагүй явсан бол өөрийгөө азгүйд тооцох сон билээ. 

	Бид хотод нүүж очив. Өнгөрснөөс салж чадахгүй удсаан, юмаа ч хийж чадахгүй удсан билээ. Шарх минь удаан эдгэрч байв. Харин үнэндээ эцгийнхээ эсрэг надад ямар ч муу санаа байсангүй. Тэр ч байтугай эцэг маань миний нүдэнд улам хүндэтгэмээр харагдана… Сэтгэл зүй судлагчид л энэхүү эсрэг тэсрэг явдлыг мэдэж тайлбарлаж чадна. Нэгэн удаа би гудамжаар явж байгаад Лушинтай уулзаж учиргүй баярлав. Шулуун шударга ааш зантай болохоор нь би түүнд сайн байдгаас гадна түүний надад төрүүлсэн дуртгалаас нь болоод ч бас сайн байдаг байв. Би түүнийг ухасхийн тэврэв. 

	— Хүүе! гэж дуу алдсанаа хөмсгөө зангидав. — Энэ чинь та юу! За алив харъя даа. Царай чинь шарангуй хэвээрээ л шив дээ. Харин нүд чинь өөр болжээ. Гэрийн хав шиг биш, хүн шиг харж байна. Сайн л байна. За тэгээд та юу хийж байна даа? Ажиллаж байна уу? гэв. 

	Би шүүрс алдав. Би худал хэлэх дургүй байвч бас үнэнийг хэлэхээсээ ичиж байлаа. 

	— За зүгээр дээ, битгий зүрх алдагтун. Гол нь хэвийн амьдраад, элдэв явдалд сэтгэлээ уймруулахгүй байх хэрэгтэй. Тэглээ гээд ямар ашиг гарах бил ээ? Хувь заяаны эрхээр хаанаа явлаа ч гэсэн муу л болохоос өөр юмгүй. Хүн гэдэг чинь чулуун дээр ч зогслоо гэсэн өөрийнхөө хөл дээр зогсож байх хэрэгтэй. Би ханиалгаад байх юм аа… Беловзоровын тухай сонссон уу? гэв. 

	— Үгүй шүү, яасан юм бэ?

	— Чимээ ч үгүй алга болсон. Кавказ руу явчихсан гэлцэнэ. Залуу минь энэ танд сургамж шүү. Бүх юм юунаас болж байна гэвэл цагтаа л цалмаасаа салж, орхиж чаддаггүйд байгаа юм. Харин та гайгүйхэн шиг мултарчээ. Дахин л битгий ийм юманд орчхоорой мэдэв үү? Баяртай гэв. 

	“ Тэр ч ярихгүй... дахин түүнтэй уулзахгүй биз” гэж бодов. Гэвч би Зинаидаг дахин харах учиртай байжээ. 

	 

	XXI

	 

	Эцэг маань өдөр бүр морь унаад гадагш явдаг байлаа. Тэр урт нарийхан хүзүүтэй, урт хөлтэй, эцэхийг мэддэггүй, ааш муутай, улаан буурал зүсмийн англи морьтой байв. Түүнийг Электрик гэдэг байлаа. Эцгээс өөр хэн ч тэр морийг унаж чаддаггүй байв. Нэг удаа нэлээд удаан тийм байгаагүй их сайхан ааштай над дээр ирлээ. Гадагшаа гарах гээд даравч төмрөө зүүжээ. Намайг хамт авч явахыг гуйлаа. 

	— Үгүй, харин чехарда29 тоглосон нь дээр юм биш үү? Чи тэр хашин мориороо намайг гүйцэхгүй гэж эцэг хариулав. 

	— Гүйцнэ, би бас даравч зүүж. 

	— За, яах вэ, тэгье дээ гэлээ. 

	Ингээд бид явлаа. Ба даахирхуу, хөл сайтай, овоо омголон хар зүсмийн морьтой. Гэвч Электрикийг хатирахад миний морь байдгаараа цогих нь үнэн гэлээ ч хоцорсонгүй. Эцэг шигээ моринд гарамгай хүнийг би үзээгүй. Аав маань морины нуруун дээр маш чөлөөтэй жигтэйхэн догь явахад нь унасан морь нь хүртэл түүнийг мэдэж бахархах шиг санагдана. Бид олон гудамжаар орон Девичье поле-г өнгөрөөд хэдэн намхан хашаан дээгүүр харайлган, эхлээд би үсрэхээс айдаг байснаа эцэг зүрхгүй хүнд дургүй тул айхаа больсон юм. Москва голыг хоёр ч удаа гатлаад эцэг маань миний морь ядарсныг мэдэж байгаа болохоор одоо ингээд гэртээ харина байх гэж бодсон чинь харин Крымийн гармаас өнгөрөөд өөр зүг рүү эрэг даган давхихад нь би ч хойноос нь давхилаа. Өндөрлөн хураасан хуучин дүнз модтой зэрэгцэж ирээд, аав Электрикээс үсрэн бууж жолоогоо надад өгөөд намайг эндээ хүлээж байгаарай гэснээ өөрөө нарийвтар гудамж руу орж алга болов. Морьдоо хөтлөөд толгойгоо хаялан угзарч янцгаалах Электрикийг хараан би эрэг дагуу нааш цааш явав. Зогсох л юм бол туурайгаараа ээлжлэн газар цавчиж, миний муу морийг амар байлгахгүй хүзүүг нь хазаж, ер нь эрх гэгчийн “pur sang”30 шиг аяглана. Эцэг ирдэггүй. Голын зүгээс таатай бус чийгтэй салхи үлээн миний тойрон явж залхмаар ч болж айсан тэр бор овоолоостой дүнзийг бяцхан бяцхан жижиг бараан толбоор эрээлсэн бороо аажуухан дусалж эхлэв. Гунигт дарагдаж гүйцээсэн боловч эцэг ирэлгүй хүлээлгэсээр л байв. Хоовон шиг өндөр дуулгатай, урт иштэй том алмасан сүх хавчуулсан, тэнэг байрын царайтай нэг бага ястан эргүүлийн цагдаа (Москва голын эргээр яахаараа эргүүлийн цагдаа байдаг билээ гэж бодмоор) ойртож ирснээ, үрчлээ болсон унхигүй нүүрээ над руу хандуулан:

	— Морь барьсан ноёны хүү энд юү хийж байна? Алив нааш нь өгчих би барьж байя гэв. 

	Би түүнд хариулсангүй. Надаас тамхи гуйж байна. Түүнээс салахын түүс болохдоо (ер нь ч тэсгэл алдагдаж байсан юм) эцгийн далд орсон зүг рүү хэд алхав. Нөгөө нарийн гудамжны булангаар эргээд зогсов. Надаас дөчөөд алхам зайтай гудамд аав маань нэгэн модон байшингийн нээлттэй цонхны өмнө цааш хараад зогсож байна. Тэр цонхонд тулан зогсоход, байшинд сууж байгаа хагас бие нь хөшгөөр халхлагдсан бараан өнгийн хувцастай эмэгтэй эцэгтэй ярьж байлаа. Тэр эмэгтэй нь Зинаида байлаа. 

	Би мэл гайхан зогсов. Ийм юм харна гэж үнэндээ санасангүй. Тэр даруй буцаж гүймээр болов. “Эцэг маань эргээд намайг харчихвал би ч үхлээ” гэж бодов. Гэтэл сонирхохоос ч, хардахаас ч, айхаас ч давуу хүчтэй нэгэн сэтгэгдэл намайг зогсоов. Би тэднийг харангаа яриаг нь чагнахыг хичээв. Эцэг маань нэг юм шаардав бололтой. Харин Зинаида зөвшөөрөхгүй байгаа юм шиг санагдлаа. Түүний гунигтай бодолд автагдсан, гоо сайхан, өгүүлж баршгүй үнэнч сэтгэл, уйтгар хайрыг илчилсэн гэхээс өөрөөр хэлэхийн аргагүй царайг нь би одоо ч өмнөө байгаа юм шиг харж байна. Тэр нэг л янзын үг хэлээд толгойгоо ч өргөхгүй дуулгавартай агаад гөжүүнээр зөвхөн инээмсэглэнэ. Ганцхан инээмсэглэлээр нь л би урьдын миний Зинаидаг танив. Эцэг мөрөө хөдөлгөөд малгайгаа засав. Тэвчээр алдахаараа л ингэдэг зантай хүн. Дараа нь: Vous devez vous separez de cette31 гэсэн үг сонсогдоход Зинаида биеэ эгцлэн гараа сунгав… гэнэт байж болмооргүй юм нүдэнд минь үзэгдлээ. Эцэг маань сюртукнийхээ хормойны тоосыг гүвж байсан ташуураа өргөөд нөгөө тохой хүртлээ нүцгэн гарыг нь тас шавхуурдах сонстов. Би арай л бархирчхалгүй биеэ барив. Харин Зинаида татвасхийснээ л эцэг өөд дуугүй хараад гараа аажуухан өргөж уруулдаа хүргэн, улайсан орыг нь үнсэв. Эцэг ташуураа хажуу тийш нь шидээд довжоо руу яаруу үсрэн гараад байшин руу гүйж орлоо … Зинаида цаашаа эргэж, гараа сунган толгойгоо гэдэсхийгээд цонхноос зайлж явлаа. 

	Би гэж учиргүй айж цочирдон, ухаан тавьчих дөхсөн амьтан эргэн харайлгаж гудамжаар гүйхдээ Электрикээ золтой л алдчихсангүй голын эрэг дээр буцаж ирэв. Миний ухаан санаанд ямар ч юм ордоггүй. Хүйтэвтэр, биеэ барьж чаддаг эцэг маань хааяа галзуурахын наахнуур уурладгийг би мэддэг байв. Гэвч би саяын болсон явдлыг яагаад ч ойлгохгүй байв… би амьдрал туршдаа Зинаидын тэр хөдөлгөөн нүдний нь харц, инээмсэглэлийг яав ч мартаж чадахгүйгээ, түүний дүр миний өмнө гэнэт гарч ирсэн тэр шинэ дүр, санаанаас минь хэзээд ч гарахгүй гэдгийгээ мэдрэв. Юу ч санаж бодохгүйгээр гол руу гөлрөн ширтэж байхдаа нулимсаа асгаруулж байснаа ч анзаарсангүй. “Түүнийг зодов… зодов… зодов…” гэж би бодсоор л

	— Чи чинь юу болчхов, морь өгөөдхөөч! гэсэн эцгийн дуу гэнэт сонстов. 

	Цулбуурыг нь өөрөө мэдэлгүй өгөв. Тэр Электрик дээр үсрэн гарлаа… баахан жихүүцсэн морь цоройсноо сажин хагас шахам газар харайхад … эцэг маань даруй номхруулав. Тэр даравч төмрөөрөө сүвээ рүү нь ёворч, нударгаараа хүзүү рүү нь балбалаа. “Өө, ташуур алга шив” гэж дуугарав. 

	Тэрхүү ташуурын саяхны исгэрэн цохисныг нь санаад бүх бие дагжив. 

	— Түүнийгээ яачихсан юм бэ? гэж би жаахан азнаад эцгээсээ асуув. 

	Эцэг хариу дуугарсангүй урагшаа давхив. Би түүнийг гүйцэн очив. Би царайг нь заавал хармаар санагдав. 

	— Чи надгүй уйдав уу? гэж зуусан шүднийхээ завсраар асуулаа. 

	— Жаахан уйдсан. Ташуураа хаа унагаачих вэ? гэж би дахин асуулаа. 

	Эцэг хурдхан над руу харлаа. 

	— Би түүнийг унагаагүй, хаячихсан гэв. 

	Тэр бодлогошрон толгойгоо унжуулна... түүний ширүүн янзын царай нь хэчнээн их нинжин сэтгэл харамслыг илэрхийлж чаддагийг би анх удаагаа ер нь бараг эцсийн удаа харсан билээ. 

	Тэр дахин давхиж эхлэхэд нь би гүйцэж чадсангүй, өөрөөс нь хойш би арван таван минутын дараа гэртээ ирэв. 

	“ Энэ бол ёстой л дурлал, тэсгэлгүй хайр юм даа!” гэж хичээлийн дэвтэр, ном дахин үзэгдэж эхэлсэн бичгийн ширээнийхээ өмнө шөнө нь сууж байхдаа өөртөө давтан хэлэв. Ер нь ямар ч байлаа гэсэн… ямар ч ялдамхан гараар цохилоо гэхэд яаж тэсэн хүлцэж, зэвүүцэлгүй өнгөрөөж болдог байна аа! гэж санамаар. Гэтэл хайртай байвал болдог л юм байж… Гэтэл би гэдэг хүн... тэгж дүрсэлж байдаг…”

	Сүүлийн нэг сар намайг маш хөгшрүүлэв. Би, дөнгөж таамаглах төдий бүрэг харанхуй дундаас олохоор харж ядан байсан тэр нэгэн үл таних гоо сайхан боловч ширүүн сүртэй царай шиг намайг айлган сүрдүүлж байсан… тэрхүү өөр нэгэн үл мэдэгдэх юмны өмнө, миний дурлал сэтгэлийн бүхий л догдлол, зовлонгийнхоо хамт чухам юу ч биш өчүүхэн, балчир хүүхдийнх шиг байжээ гэж өөрт минь санагдлаа. 

	Тэр шөнө би хачин аймаар зүүд зүүдлэв. Би намхан харанхуй нэг өрөөнд орох юм... тэнд эцэг маань гартаа ташуур бариад хөлөөрөө дэвсэж байна. Зинаида нэг буланд наалдан зогсож байх юм. Гар дээр нь биш харин духанд нь улаан гувруу татжээ… Тэр хоёрын ард бүх юм нь цус болчихсон Беловзоров өндийн босож, зэвхий уруулаа ангайлган эцгийг маань ууртай занаж байх ажээ. 

	Хоёр сарын дараа би их сургуульд орлоо. Хагас жилийн дараа аав ээж бид гурав дөнгөж Петербургт нүүж очоод байтал эцэг маань (цус харваж) нас барав. Нас барахаасаа хэдхэн хоногийн өмнө сэтгэлийг нь их хөдөлгөсөн захидал Москвагаас авсан байв… тэр эжийгээс нэг юм гуйж, тэр ч байтугай нөгөө айхтар эцэг маань уйлж байсан гэдэг! Аав маань цус харвах яг тэр өдрийнхөө өглөө нь надад зориулж франц хэлээр захидал бичиж эхэлжээ. “Хүү минь, эмэгтэй хүний хайр дурлалаас айж яв, тэр жаргалангаас, тэр хорноос айж яв…” гэж бичжээ. Ээж эцгийг нас барсны хойно нэлээд их мөнгө Москва руу явуулж билээ. 

	 

	XXII

	 

	Бараг дөрвөн жил өнгөрөв. Би дөнгөж их сургуульд төгсөөд юу хийж, хаа ажиллахаа хараахан сайн шийдсэн ч юмгүй, дэмий баахан тэнэсэн амьтан явлаа. Нэгэн үдэш би театрт Майдановтай уулзав. Тэр гэрлэж, алба хааж амжсан байв. Гэвч түүнд өөрчлөгдсөн юм олж харсангүй. Ямар ч хэрэггүй хөөрөн гайхаж эсвэл гэнэт гуньж гутардаг нь аанай хэвээрээ ажээ. 

	— Ингэхэд хатан Дольская энд байгааг та мэдсэн үү? гэж тэр хэлэв. 

	— Ямар хатан Дольская бил ээ?

	— Тэр мартчихсан гэж үү? Яагаа вэ, бид бүгдээрээ, та ч гэсэн дурлацгаагаад байсан ноён Засекины авхай. Нескучный цэцэрлэгийн дэргэдэх зусланг санаж байна уу?

	— Тэгээд Дольскийн гэргий бол оо юу?

	— Тийм ээ.

	— Тэгээд одоо энэ театрт байгаа юу?

	— Үгүй, Петербургт тэр саявтархан энд ирсэн. Гадаадад явах гэж байгаа юм байх аа. 

	— Нөхөр нь ямаршуухан хүн юм бол?

	— Өө, тун сайн чинээлэг эр бий. Москвад бид хамт алба хааж байсан юм. Нөгөө нэг явдлын дараа … яагаа вэ дээ түүнийг та сайн мэдэх ёстой (Майданов учиртайхан инээмсэглэн) хань ижилтэй болоход түүнд тийм ч амаргүй байсан байх. Уршиг байлгүй яав гэж… гэвч өөрөө ухаалаг болохоор болдог л юм байна. Та тэднийхээр очоорой. Таныг хараад их баярлана. Тэр улам ч аятайхан болсон байна билээ гэв. 

	Майданов надад Зинаидагийн хаягийг өглөө. Тэр Демут зочид буудалд буужээ. Эртний явдал сэтгэлд орж “зүрхнийхээ уяа болж байсан хүнтэйгээ маргааш нь уулзана гэж өөртөө ам алдав. Гэтэл ямар нэгэн явдал тохиолдоод нэг, хоёр долоо хоноод Демут зочид буудалд хүрч очоод хатагтай Дольскаяг асуувал тэр дөрвөн өдрийн өмнө төрөхөөс болж бараг гэнэт нас барсан гэдгийг мэдэж авав. 

	Зүрх рүү хатгуулах шиг болов. Уулзаж болох байсан атлаа уулзаж амжсангүй. Одоо хэзээ ч дахин түүнтэй учирч түүнийг харахгүй болсондоо би тун их гуниглан гонсойж цаглашгүй гэмшив. “Нас баржээ!” гэж амандаа үглэн хаалгачийн өөдөөс мухардан харж байгаад аажуухнаар гудамжинд гарч хаашаа явахаа ч мэдэхгүй алхлав. Өнгөрсөн бүх явдал тэр чигээрээ миний өмнө тодров. Гялалзаж явсан залуу сайхан амьдрал чухам ийм янзаар эцэслэн, ийм явдалд хүрэхийн тул яаран хурдалж сэтгэлээ догдлуулан шамдаж байжээ! хэмээн бодож явав. Ингээд хайртай хүнийхээ дүрийг, нүдийг нь, бужгар үсийг нь газар доорх чийгтэй харанхуйд одоохондоо амьд яваа надаас холгүйхэн бас эцгээс минь хэдэн алхам зайтай ч байж магадгүй зай багатай хайрцагт байгаагаар дүрслэн бодож явлаа … би энэ бүгдийг бодох дүрслэхээр чармайж явах зуураа:

	 

	Үхлийн мэдээг хэнэггүй амнаас сонсохдоо

	Өөрөө ч гэсэн хайнгадуу байлаа би

	 

	гэсэн мөр сэтгэлд эгшиглэнэ. Ай, залуу нас аа гэж! Чамд санаа зовох юм алга, чи хорвоо ертөнцийн бүх эрдэнэс баялгийг эзэмдэн авсан юм шиг уйтгар ч хүртэл чамайг баясуулнам, тэр бүү хэл гуниг ч царайд чинь зохином, чи өөртөө лавтайяа итгэж шазруун зан гарган би л ганцаараа амьдарч байнам, харцгаа! гэж хэлдэг. Гэтэл чиний өөрийн чинь тоотой өдрүүд өнгөрөн ор мөргүй алга болоход чамд байгаа юм бүхэн чинь наранд хайлах лав шиг урсан, цас шиг хайлна … залуу нас чиний хамаг сайхны чинь нууц юундаа вэ гэвэл тэр бүхнийг бүтээн хийж чадахдаа ч биш харин тэр бүхнийг бүтээн хийж чадна гэж бодох боломждоо, харин чухамдаа ямар нэг юманд хэрэглэж чадаагүй байсан тэр хүчээ салхинд зүгээр л дэгдээдэгт байнам. Бидний хэн маань ч тоглоомгүйгээр өөрийгөө үрэмтгий гэдэг, мөн үнэнээсээ “Хэрэв би цагаа дэмий алдаагүй бол юу ч хийж чадах сан билээ! гэж хэлэх эрхтэй хэмээн боддог. 

	Би ч гэсэн дээ … яах ийхийн зуургүй, уйтгартайгаар үзэгдээд өнгөрсөн анхныхаа хайрыг мэдрэх төдий болчхоод хэчнээн ч их найдан хүлээж, ямар сайхан ирээдүйг урьдаас төсөөлөн байв аа?

	Миний итгэж найдаж байсан тэр бүхнээс чухам юу нь бүтсэн бил ээ? Ингээд одоо амьдралын минь үдшийн сүүдэр айсуй байхад тэрхүү хоромхон зуур нижигнэж өнгөрсөн хаврын өглөөний аянгын тухай дурсамжаас илүү шинэхэн, илүү үнэтэй сайхан юу надад байна?

	Гэвч би өөрийгөө дэмий гүтгэнэм. Тийм хөнгөн хийсвэр залуу цагтаа ч би, намайг дуудсан гунигтай тэр хоолой, булшнаас надад дэгдэн ирсэн баясгалант дуунд хариулахгүй дүлий юм шиг байсангүй. Өгүүлэхэд, Зинаидаг нас барсныг дуулсан тэр өдрөөс хойш хэдэн өдрийн дараа нэг байшинд суудаг байсан нэг ядуу хөгшин авгайн нас барахад өөрийнхөө няцаашгүй хүслээр очиж байсныг санаж байна. Хатуу банзан дээр толгой дороо шуудай дэрлэн баахан новшоор биеэ хучсан тэр авгай тун хүнд байдалтай нас эцэслэв. Түүний бүх амьдрал өдөр тутмын амьдралын шаардлагын гашуун зовлонтой тэмцэл дундуур өнгөрчээ. Баяр баясгаланг ч үзсэнгүй, аз жаргалын балаас ч хүртэж чадсангүй. Ингээд санааг нь амрааж эрх чөлөөтэй болгох үхэл ирж байхад баярлахгүй байна гэж баймааргүй сэн гэмээр. Гэтэл яг цагаа болохоор турьгүй болсон бие нь эсэргүүцэн дээрээс нь дарж байгаа мөсөн гарын дор цээж нь амьсгаа авахаар оволзон, эцсийнхээ хүч тэнхээг алдталаа тэр эмгэн загалмайлан байж: “Бурхан минь нүглийг минь өршөөгөөрэй” гэж шивнэнэ. Амьдрах горьдлогын эцсийн очтой хамт үхэхээс айн эмээж байсан нь харцнаас нь үгүй боллоо. Энэхүү ядуу эмгэний насан эцэслэх үед хэвтрийнх нь дэргэд байхдаа Зинаидагийн төлөө айх шиг болж түүний төлөө, эцгийнхээ төлөө, мөн өөрийнхөө төлөө мөргөж залбирмаар хүсэл төрж билээ.

	 

	1860 он.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

